
⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	БАБЫЙН АХТААН

	1957 оны эхээр Монголын зохиолчид, өөрийн ард түмний хамт, Казахын ард олны авьяаст зохиолч, яруу найрагч, жүжгийн зохиолч Бабыйн Ахтааны төрсний 60 насны ойг тэмдэглэсэн бил ээ.

	Зохиолчийн төрсөн ойн өдөр Монголын зохиолчдоос өвгөн дууч Ахтаанд илгээсэн баярын бичигт:

	 

	Хайрт нөхөр Ахтаан аа.

	Өнөөдөр цаст Алтайгаар нутагтай Казахын ард түмний яруу цогт дууч болсон таныхаа төрсний 60 насны ойг, тантайгаа, таныг төрүүлсэн ард түмэнтэй чинь хамт тэмдэглэж байгаадаа, Монголын Зохиолчдын Хороо, монголын бүх зохиолчид хязгааргүй их баяртай байна.

	Та бол цаст Алтайн мөнгөн буурал сарьдаг дээгүүр чилэхийг мэдэхгүй дүүлдэг зоригт хүрэн бүргэдийн далавч мэт гайхамшигт домбороор жигүүр хийгээд, Ээвийн голын урсгал шиг уянга жавхлант дуугаа хангинуулан, манай сайхан эх орны утга зохиолын хөгжлийн мөрөнд 40 жилийн цаана нийлсэн алдарт цутгалан, авьяаст дууч бил ээ

	 

	гэжээ.

	Ахтаан, одоогийн Алтайн Шинжиан нутагт ядуу тариачин Бабыйн гэр бүлд 1897 онд төржээ. Амьдрах мал хөрөнгөгүй, гэр дүүрэн олон багачууд хүүхэдтэй Бабый, эхнэр Карипжаан хоёр аж төрөхийн эрхээр бусдын гутал уллах, гэрийн мод хийх зэрэг ажил хийж байжээ. Карипжаан бол нөхөртэйгөө үе тэнгийн бөгөөд царайлаг, сэргэлэн жавхаатай, зөөлөн сэтгэлтэй, үр хүүхэддээ өмөг хайртайн гадна, авьяаслаг яруу найрагч сайхан дууч эмэгтэй байжээ.

	 

	Бабый минь хэдэн хар гутал хийгээд 

	Баялаг тавтай амьдарна гэдэг дэмий. 

	Бабый минь гэр дүүрсэн охид хөвгүүдэд 

	Баярлаж инээх нэг өдөр ирэх бол уу? 

	 

	гэж Карипжаан бүсгүй нэг удаа мэлмэрэн дуулжээ.

	Ахтааныг 11 настай байхад молдаад (ламд) шавь болгожээ. Молдаа нь ном сургах хүслээр муу, молдаан авгай Копберген ааш зан хатуутай, зарцлах доромжлох нь хэтэрхий учир гурван жил болоход бага балчир Ахтаан юу ч сурч чадсангүй ажээ.

	Гэвч яруу найрагчийн билиг авьяас, хэлэмгий цэцэн цэлмэг байдал Ахтааны арван хэдэн настай үед нь илэрч байжээ.

	 

	Копберген ээж минь та,

	Хилэгнэн уурлахаа азнаач дээ, 

	Бага жаалхан Ахтаан хүүгээ 

	Бараг мал шиг үздэг чинь юу вэ? 

	Багш молдаад аав минь өгөхдөө 

	Баян номтой болгох гэж хичээн 

	Бүтэн хивсээ барьцаанд өгснийг 

	Болгоож үзвэл яана даа ээж минь.

	 

	гэж Ахтаан багадаа шүлэглэж байжээ. Баян молдаагийнд гурван жил суугаад ном ч сурсангүй оргож харихад, Ахтаандаа аав ээж хоёр нь гуньж зовсон боловч, уран цэцэн үгтэй ухаалаг сэргэлэн хүү болон өсөж өндийж байгааг нь хараад нэг талаар бас баярлажээ. Яваандаа баяд ноёд, панзач, худалдаач нарыг их л ёж урнаар шоглон шүлэглэдэг болсноор Ахтааны уран бүтээлийн алсын замд нь бүдэг зөрөг ор мөр гарч эхэлжээ.

	Хорин нас хүрэх үедээ Ахтаан өөр нэг молдаад шавь орж хичээн чармайж хуучин араб бичиг сурчээ. Түүнээс хойш туршлага дадлагагүй ч бол дуу шүлэг оролдож, зохиож дуулж, бичих болжээ. Гэвч энэ бол залуу зохиолчийн уран бүтээлийн жинхэнэ эхлэл бас л биш байжээ.

	Ард түмний эрх чөлөөт үйлсэд алд биеийн хүчин чадлыг нэмэр хандив болгох маань анх Баян-Өлгий аймгийн клубийн даргын ажлаар эхэлсэн бил ээ гэж зохиолч дурсдаг юм. Багаас эрмэлзэн мөрөөдсөн уран зохиолынхоо замд Ахтаан энэ үеэс жинхэнэ оржээ.

	11 жил тэр ажлыг хийжээ.

	1930-аад оноос хойш «Жамаал», «Ермалай» «Калкаман Мамыр хоёр», «Акайша», «Жас өрен» зэрэг жүжиг, үзэгдэл, олон тооны шүлэг дуу зохиожээ. Эх орон, ард түмэндээ хийж бүтээж өгсөн түүний уран бүтээл, улс нийгмийн үр бүтээлтэй хөдөлмөрийг нам засгаас өндрөөр үнэлж Бабыйн Ахтааныг 1941 — 1950 онд хоёр удаа «Хөдөлмөрийн хүндэт» медалиар, 1957 оны эхээр түүний төрсний нь 60 насны ойг тохиолдуулан «Алтан гадас» одонгоор тус тус шагнажээ.

	 

	* * *

	 

	Монголын Зохиолчдын Хороо, Бабыйн Ахтааны зохиолын эмхэтгэлийг казах хэл дээр анх удаа Баян-Өлгий аймагт, монгол хэл дээр Улаанбаатарт хэвлүүлж байна.

	Энэ номд зохиогчийн 20 илүү дуу шүлэг, «Жамаал» гэдэг жүжиг оржээ. Казахын ард түмний шинэ үеийн дуучийн хувьд Ахтааны уран бүтээл нь эх орондоо сайн сайхан байдлыг бүтээж байгуулагч ард түмнийхээ баатарлаг хөдөлмөрийг магтан дуулсаар иржээ. Жирийн хөдөлмөрч малчин, ажилчин хүнийг өөрийнхөө уран бүтээлийн хамгийн хайртай баатраа болгон алдаршуулан дуулагч Ахтаан нь ард түмнийхээ дунд амьдарч, эднийхээ үлэмжийн их үйл хэрэгт үргэлж биеэр оролцож байж өөрийн уран бүтээлийг зохион бүтээдэгт зохиолчийн онцлог нь оршиж байна.

	Алтайн цаст уулсаар нутагтай Казах, Урианхайн малчдын дунд ч, Ховдын өгөөмөр баян хөндийд цэцэглэн хөгжиж байгаа ардын нэгдлийн гишүүдийн дунд ч найман настай багачуудаас ная хүрсэн настны дунд ч ардын дууч Ахтаан хэзээ ямагт байж өөрийн хөг сайтай домбороо хангинуулан хөгжөөн уриалагч найраг шүлэг, найрлалт дуугаа дуулж зохиож явдаг ажээ.

	Чухам ийм учраас ч

	 

	... Нас минь хэдий ахиж элж хуучравч 

	Нахиалж байгаа сэтгэл минь хэвээрээ байна.

	Нар мандаж, сар туяарсан эх орондоо 

	Найраглал жүжиг минь ундарсаар л байна

	 

	гэж «Жаран насны жавхаа» гэдэг шүлэгтээ өөрийн чин ариун санааг илэрхийлжээ. Эх орон, ард түмний аж байдалд бий болж байгаа шинэ сайхан зүйл бүхнийг магтан дуулахад зохиолч өөрийн авьяас билгээ зориулж байдгийг «Өлгий хот», «Уудам сайхан эх орон минь», «Шинэ үе», «Чамаас өндөр», «Ховд голд» зэрэг олон шүлэгт маш тодорхой харуулжээ.

	Эх орон, энхрий хайрт намаа алдаршуулан дуулах, эх болсон ард түмнийхээ бүтээлч хүчинд итгэж, ард олноо энхрийлэн хайрлах сэтгэлээр дууч Ахтаан цаг ямагт бялхан баярлаж явдаг байна.

	 

	... Ялалт өөд, жаргал өөд жолоодсон 

	Ялгуусан хайрт баатар нам чамайгаа 

	Яндашгүй, ялагдашгүй ард түмэн чинь 

	Яруухан дуугаар алдаршуулан дуулж байна

	 

	гэж «Миний эх орон» гэдэг дуундаа өгүүлжээ.

	 

	... Өчигдөрхөн энэ хөндийг харахад

	Өл цөлхөн нутаг байж бил ээ.

	Өнөөдөр чинийхээ цэцэглэснийг үзэхэд 

	Өр зүрх минь яасан их баярлана вэ?

	 

	гэж «Өлгий хот» гэдэг шүлэгтээ өгүүлжээ.

	 

	Алтан гургалдай шувуу 

	Хэчнээн сайхан донгодовч

	Аглаг өндөр ууландаа 

	Байгалийг магтан дуулдаг биз. 

	Ардын дууч Акин би 

	Хэчнээн баргал дуугаравч 

	Ажилчин малчин олондоо 

	Хүнийг магтан дуулна.

	 

	гэж «Оршлын оронд» гэдэг шүлэгтээ бичжээ.

	Зохиолчийн түүвэрт орсон бүтээлийн бас нэг өвөрмөц байдал гэвэл Казахын ард түмний өнгөрсөн үеийн харанхуй байдал, ард түмнийг дарлан доромжлогч харгис феодал, лам (молдаа), ноёд баяд, панзач худалдаачдыг эсэргүүцэн, занан жигшсэн шүлгүүд эзэлж байна. «Алмээн хүү», «Ядуугийн зовлон», «Тухаан ноён», «Эжээкээн», «Шар мэшээлд», «Калээл Малик хоёр» зэрэг шүлгүүд бол Казахын ард түмнээс, дарлагч ангийн эсрэг хийж байсан тэмцэл, ард түмний занал зүхлийг зөвхөн илэрхийлсэн биш, ард түмэн өөрийн ирээдүйд итгэж, хамгаар эрхт ёс ялж, харгис хар үе арилах цаг ирнэ гэдэгт итгэж, тэр сайхан цагийг хүсэн хүлээж байсныг илэрхийлжээ.

	 

	... Чамаас салбал мал минь өснө. 

	Чамайг дарвал жаргал минь ирнэ гэж 

	Ард түмэн минь ярьдаг байлаа.

	Ариун хүсэл нь тэгээд биелсэн юм

	 

	гэж «Шар Мэшээлд» гэдэг шүлэгтээ бичжээ.

	 

	* * *

	 

	Ахтааны зохиолын эмхэтгэлд түүний «Жамаал» гэдэг жүжиг оржээ. Энэ жүжигт ардын хувьсгал ялж Казахын ард түмэн эрх чөлөөгөө олсон боловч, алс хязгаарын ард түмнийг олон үеэр дарлан ноёрхож байсан ноёд баяд, лам нар ардын эрхт шинэ ёсыг хүлээн авахгүй, ард олныг хуучин ёс горимоороо ноёрхох, доромжлох гэж мэтгэж зүтгэж байсан нэг хэсэг үеийн ихээхэн эгзэгтэй явдлыг сэдэв болгон бичжээ.

	Жүжгийн эхний үзэгдлүүдэд 70 настай Сыйлыбай баян, хэд хэдэн эхнэртэй байтлаа дахин нэг залуу эхнэр авахыг хүсэж, түүнийг нь 60 шахсан настай дүү Кыйлыбай, түнш Бардыбай дэмжиж, отгийн занги Турсынбай найр тавин эвлэрч байгаа явдал бол Казахын дарлагч феодал ангийн өнгөрсөн үеийн хамгийн бурангуй үеийг зөвхөн тэрхүү өнгөрсөн байдлаар нь түүхчлэн үзүүлж байгаа юм биш, Казахын ард түмний дотор хуучны эрх дураар аашилсан ёсоо санаашрагч тийм зарчим замбараагүй этгээд тун саяхан болтол байсан юм гэдгийг үзүүлж байна.

	Дөнгөж 18 нас хүрч байгаа охин Жамаалаа, Сыйлыбайд мал шиг барьж худалдах гэж байгаа Жамаалын эцэг Баймурат бол хэдийгээр дарлагч ангийн төлөөлөгч биш боловч, өнгөрсөн харанхуй үеийн зан суртахуунд хэтэрхий автагдсан хүний тодорхой дүр болжээ. Харин Жамаялын эх Загынпаа охиноо Сыйлыбайд худалдах биш, ядуу хоосон боловч үе тэнгийн нь хүнтэй ханилуулж, эрх дураар нь амьдруулах гэж хүсэж байгаа нь тэр үеийн Казахын ард түмний ахмад үеийн эмэгтэйчүүд үзсэн зовлонгоос салж, үлдсэн насандаа ардын эрхт ёсны ариун сайхан ачийг бага ч бол амсах гэж хүсэж мөрөөдөж байсныг төлөөлөн үзүүлжээ. Гэвч Загыйпаа тууштай тэмцэж чадахгүй, нөхөртөө зодуулж, нүдүүлж, хөөгдөж, мал адгуус мэт хараалган байвч эр нөхөр, охин хөвүүдээ хаяж чадахгүй байгаа нь Баймуратад нэг насаар богтлогдсоны тэмдэг биш, цаашдаа эр нөхөр, нутаг хошууны баяд ноёдод дарлан доромжлогдохгүй сайн цаг улиран ирсэн учир чөлөөтэй сайхан амьдарч болно гэж итгэж байгаагийн баримт болно.

	Харин жүжгийн эцсийн үзэгдлүүдэд Жамаал охин, Бирдикшил хүү хоёрын хүссэн хүсэл биелж чөлөөтэй сайхан амьдралаа зохиож, жаргалтай дэлгэр найр хурим болж байгаа нь зөвхөн хэсэг залуусын амьдралын хэрэг явдал биш, Казахын ард түмэн Монголын ард түмний их гэр бүлд дэлгэр сайхан зол жаргалаа эдэлснийг харуулжээ.

	Жамаал гэдэг жүжигт Казахын ард түмний байдлыг үзэл суртлын талаар ийнхүү нэлээд хурц тод гаргажээ. Гэвч уг жүжгийг бичихдээ хэвлүүлэх биш, юуны өмнө Баян-Өлгийн клубт тавиулахад зориулж бичсэн учраас ард түмний өвөрмөц зан заншил, ёс дэглэм, ахуй байдал, гэр орон, хувцас хэрэглэл зэрэг аль нарийн чухаг зүйлийг жүжигтээ хавсаргаагүй байна.

	 

	... Намтайгаа яваа хүн хөгширч болохгүй

	Нас сүүдэр ч яах вэ хэд ч хүрвэл хүрэг. 

	Харин ганц өдрийг ч гэсэн би, 

	Хамаг олныхоо л тусад зориулна.

	 

	гэж дуулагч Казахын ард түмний авьяаст зохиолч Бабыйн Ахтааны цаашдын уран бүтээлд Монголын өргөн олон уншигчид шинэ сайхан амжилт гаргахыг хүсэн ерөөж байна.

	 

	1957 он

	Б. Бааст

	Улаанбаатар

	 


«БҮРГЭД» ГЭДЭГ НАЙРАГЛАЛЫН ТУХАЙ ХЭДЭН ҮГ

	4 дүгээр сарын хуучдаар Алтай нутагт хаврын урь орсон нь хааяагүй мэдэгдэж байлаа. Өмнө зүгийн зүрхэн цэнхэр уулсын дээгүүр миний төрсөн нутаг - Алтан цөгцийн Цамба гарвийн мөнх цаст бумбагар цал мөнгөн орой, зүүн хойд зүгт Баяны уулсын цалин цагаан орой цайран харагдахыг эс тоолбол эргэн тойрны уулсын цас тарлантан хайлжээ. Ховд голд хэдийн хаврын урь орж захаар нь хайлсан цас мөсний шарангуй ус, уулын хурдан горхи шиг жирэлзэж, усны шувууд голын цаагуур ганганалдан шуугина. Газрын хөрс зөөл оргиж илч дааварлаад, ээвэр газар нялх ногоо цухуйжээ. Хүүхдүүд хаврыг их л удаан хүсэн хүлээсэн аятай, энд тэндгүй шуугилдаж, ишиг хурга майлж, сарлагийн торой сүүл өргөн харайлгах нь хүртэл юунд ч учиргүй байгаа ажээ.

	Хавар ийнхүү өссөн төрсөн нутаг, баян байгальд хүртэл нөлөөгөө өгөхөд хүний сэтгэл, хөгшид буурлуудын магнай хүртэл тэнийхгүй гэж яаж байх вэ. Ийм нэг налгар сайхан өдөр залуу зохиолч, хүний эмч Даниялтай цуг казахын ард түмний дууч, өвгөн акин Бабыйн Ахтааны урилгаар түүний гэрт зочлон очлоо.

	Өвгөн акин байшингийнхаа гадна цоохор ширдэг дэвсчхээд нарлан сууж байхад, эмгэн нь тахиагаа тэжээж, жаахан хүү нь хурга ишгээ хашаанаас гарган бэлчээж байлаа.

	Ахтаан гуай биднийг харангуут, ид залуу эр шиг давхийн босож тосож ирээд гар барингаа,

	— Зам чинь өлзийтэй болтугай хүү минь, сайн ирэв үү? гэж амар мэнд асуулаа. Жар хэтэрсэн насныхаа тэн хагаст зол жаргал эдэлж баяр баясгалантай сайхан амьдарч байгаа энэ өвгөн зохиолч арав гаруй хүүхэдтэй гэхэд би түүний өнөр олон хүүхдийн л нэг, өвгөн зохиолч өөрөө миний л эцэг гэсэн үг байлгүй яах вэ.

	— Байшинд орно уу гэж урилаа. Биднийг ороход том охин нь хэдийн ширдэг дэвссэн байжээ.

	Ахтаан гуай амьдралын бартаат урт замыг домбор барьж, түүний уяхан эгшгээр жигүүр хийж, тэр жигүүрийнхээ хүчит дэвэлтээр олон зуун дуу шүлэг, магтаал, жүжиг бүтээсэн, чухамхүү казахын ард түмний уран зохиолын аварга хүрэн бүргэд бил ээ. Бас түүний гайхамшигт авьяас, хосгүй сайхан цэцэн цэлмэг ухааныг яруу найргийн хэлээр өгүүлбэл энэ хүн казахын ард түмний аз жаргалын мөнхийн дууч алтан гургалдай нь бил ээ.

	Монголын ард түмэн түүнийг

	 

	... Цоров зориг хоёрт номхорсон 

	Цоо эмнэг гөлрөөд шогшдог шиг 

	Хүн хөдөлмөр хоёрт хазаарлуулсан 

	Хүчирхэг усыг «сувгаар» урсгалцаж...

	 

	ирсний нь учир, хязгааргүй хайрлаж,

	 

	... Ард олныхоо шагнасан 

	Санал бодлоор жигүүр хийж 

	Ажилчин малчин олондоо 

	Хүнийг магтан дуулсаар...

	 

	байдгийнх нь учир бахархан таашааж,

	 

	... Унтаршгүй гал шиг цусны өнгөт 

	Улаан тугаа намируулсан манай залуустай 

	Мөнх сарьдаг Алтай баатрын 

	Мөнгөн оройд дүүлэн гаралцаж...

	 

	уудам монгол эх орныхоо яруу найргийн их мөрөнд үлэмжийн сайхан тунгалаг урсгалыг урсган нийлүүлж ирсний нь учир энхрийлэн хүндэтгэж, эрхэмлэн хүсдэг бидээ.

	Чухам тийм учраас ч 1957 оны эхээр түүний төрсний 60 насны ойг монголын ард түмэн, түүнийг төрүүлсэн ард түмэнтэй нь цуг, маш өргөн дэлгэрээр тэмдэглэж өнгөрүүлсэн бил ээ.

	1957 онд Бабыйн Ахтааны зохиолыг Улаанбаатарт монгол хэл дээр, Баян-Өлгийд казах хэл дээр нэгэн зэрэг хэвлэн гаргаж, монгол-казахын ард түмэнд хүртээл болгосон бил ээ. Ахтааны зохиолоос анх удаа эмхлэн гаргасны эх нь тэр бөгөөд манай уншигчид түүний зохиолтой нэлээд өргөн танилцаж, түүнийг улам сайн мэдэж, түүнээс улам их, улам олон сайн сайхан зохиол хүсэн хүлээхэд нь ч энэ номууд зохих нөлөөгөө өгсөн бил ээ.

	 

	... Нас минь хэдий ахиж элж хуучравч, 

	Нахиалж байгаа сэтгэл минь хэвээрээ байна, 

	Нар мандаж, сар туяарсан эх орондоо 

	Найраглал жүжиг минь ундарсаар байна...

	 

	гэж өвгөн дууч Ахтаан, «Жаран насны жавхаа» гэдэг шүлэгтээ дуулсан бил ээ.

	Түүнээс хойш цаг хугацаа бага өнгөрсөн боловч, өвгөн дуучийн яруу найраглал нь үнэхээр түүний жаран насны жавхаа шиг гялалзан ундарч байгаагийн үр шимийг одоо бид үзэж байна.

	Уншигч та бүхэнд казахын ард түмний яруу найрагч өвгөн Ахтаан «Бүргэд» гэдэг том, шинэ найраглалаа өргөн дэвшүүлж байна. Энэ найраглалаа Ахтаан гуай, Монголын Зохиолчдын Хорооны тогтоосон хугацааны дотор мэргэжлийн зохиолчоор ажиллаж бичсэн юм аа. Харин уг найраглалыг бичиж байх ба дуусгах үе нь монголын залуучууд оюутны анхдугаар их наадамтай тохиолдсон учир, зохиолч яруу найргийнхаа амьдралд дайралдсан тэр өлзийтэй сайхан үйлсийг бэлгэшээж баярлахдаа, өөрийн ид залуу баяр баясгалант охид хөвүүдэд уг найраглалаа давхар бэлэг болгож өргөн дэвшүүлжээ.

	«Бүргэд» гэдэг найраглалыг 1959 онд Баян-Өлгийд казах хэл дээр тусад нь хэвлүүлжээ.

	Уг найраглалыг монгол хэл дээр хөрвүүлэх гэж Баян-Өлгийд оролдож байх үед Ахтаан гуай намайг гэртээ урьсан нь их тустай боллоо. Тэднийд би очихдоо найраглалын эхний хэсгээс монгол болгосон хэдэн бадагтай байсан ба ер нь түүнийг дуустал ажиллахын тул зохиолчоос уг зохиолын тухай тодорхой ойлгоц, зөвлөгөө, тайлбар авах нь над хэрэгтэй байлаа.

	Тэгээд өвгөн зохиолчийн гэрт тухлан сууж, Абай домборыг нөхөр Даниял, Ахтаан гуай хоёр ээлжлэн тоглохыг чагнаж, үе үе инээд хөөр, шог наргиан ч хавчуулж ярилцаж байхдаа ийм зүйлийг олж мэдлээ.

	Сайн морь, анч бүргэд, сайхан домбор энэ гурав бол казахын ард түмний амьдралд үе уламжлагдаж ирсэн гурван эрдэнэ ажээ. Зовох зүдрэх цагт сайн морь, хүнд аль мянга түмэн удаа тус болж, аминд орж байсныг хэлж барах вэ. Чухам ийм учраас сайн морины тухай дуу домог, магтаал шүлэг казахын ардын яруу найрагт нэгэн том суурь эзэлсэн уламжлалт зүйл байсаар иржээ.

	Ард түмний амьдралд домбор хөгжим хэчнээн нарийн нандин холбоотой юм бэ. Домбороор ард түмэн, аж амьдрал, ажил хөдөлмөр, аз жаргал, баяр гуниг, хайр сэтгэл, хамаг бүхнээ илэрхийлэн иржээ. Одоо ч казахын ард түмний дунд домборгүй айлыг олоход хэцүүгийн адил, домбор тоглодоггүй буюу домборын хэл, түүний ид шид, түүний сайн сайхан урлаг, хосгүй уянгыг үл мэдэх хүнийг олохуйяа бэрх гэхэд дэгсдэхгүй биз ээ. Казахын ард түмэн хэндээ илүү хайртай вэ. Ард түмэндээ үнэнийг хэлдэг, ард түмнийхээ санаа сэтгэл, хүсэл мөрөөдөл, хамаг сайн сайхныг домбороор илэрхийлж чаддаг ардын тийм цэцэн билигт, хосгүй ариун ухаантандаа хэтэрхий халуун хайртай биш үү.

	Анч бүргэд казахын ард түмний ариун хүсэл, амьдрал жаргалыг тэтгэгч мөн. Чухам тийм учраас Ахтаан гуай найраглал дотроо бүргэдийг баяд ноёдын зугаа цэнгэл, баахан ядуугийн амьдралын түшиг гэж хэлсэн бил ээ. Гэвч бүргэдийг хүн бүр барьж, морь шиг эдэлж чадах уу? Бүргэд уулын аль өндөр хэцүүд, хадны аль халил элгэнд үүрлэдэг ерөөсөө ч агаар тэнгэрийн амьтан. Гэтэл түүнийг барьж ан гөрөөнд сургаж аж амьдралдаа түшиг хийнэ гэдэг амаргүй ажлын нэг мөн. Тэгээд ч бүргэд анхандаа ард олны хүсэл байжээ. Тэр ч байтугай газарт ингэж зовж зүдэж хоосон ядуу амьдарснаас, энэ бүргэд шиг эрх дураар амьдрах ч юм сан гэж хүн бас түүнд атаархаж жөтөөрхөж байсан үе байжээ. Хүний тэр хүсэл мөрөөдлийг найраглалын дотор «Ага-иыгын дэгдээхэй» байгаа Хөх сүмбэрийн бэрх эгц энгэрт авирч хүрч чадахгүйдээ атаархаж Жанбота охин нэг удаа өгүүлдэг юм аа.

	Хүн бол сайхан хүсэн мөрөөдөж чаддагаар барахгүй аль сайн сайхныг хүсэж мөрөөдөөд түүндээ үргэлж хүрсээр ирсэн бил ээ. Чухам тийм учраас бүргэд шиг эрх дураар байх сан гэдэг хүслээсээ бүргэдийг барьж гартаа оруулж, аж амьдралын түшиг хийх сэн гэдэг хүсэлд шилжиж түүнийгээ гүйцээсэн байна. Гэвч бүргэдийг гартаа оруулах, сургах, хүн өөрийн санаж бодсоныг бүргэдээр хийлгэх энэ зам-ажил амархан бүтсэн үү? Бүргэд бас мал шиг олон, мал шиг гарын дор амьтан уу? Үгүй, огт тиймгүй. Бүргэд ховор, түүний дээр хүчтэй, догшин аюултай жигүүртэн. Түүнийг хүн дагуулан авах замд олон жил хэрэглэгджээ. Түүнийг амьдралдаа түшиг болгох гэж мэрийж зүтгэн явж олон арван аавын хүү амь нас, амьдралаа үрсэн байна.

	Тэгсээр хүн бүргэдийг гартаа оруулжээ. Гартаа оруулж амьдралдаа түшиг хийж чадсан ба чадаагүй хүмүүсийн хооронд бас шинэ зөрчил тэмцэл гарсан байна. Бас бүргэд бүхэн хүний амьдралд тэр бүр сайн нөхөр болсонгүй. Бүргэд олон янз байдаг ажээ. Энэ бүхнийг хүмүүс амьдралынхаа замд түмэн бэрхшээл учралын дундуур ойлгосон байна. Казахын ард түмэн бүргэд бүргэдийн дотроос хосгүй сайхан бүргэдийг олох гэж мөрөөджээ. Тэр бүргэд нь энэ найраглалын доторх гайхамшигт Ага иыга юм аа. Найраглалын явцад ард түмэн домогт Ага иыгын чадлыг олж, Ага иыгаас ч илүү эрдэм билиг, хүчин чадалтай, ухаантай авьяастай гэдгийг Ахтаан гуай энэ найраглалын төгсгөлд яруу сайхан шүлэглэжээ.

	«Бүргэд» гэдэг найраглал бол зөвхөн нэг домог биш. Энэ бол маш том үйл явдал, амьдрал, тэмцэл, хосгүй сайхан уран бүтээл бил ээ. Ард түмний амьдралыг чухамхүү үнэн түүхтэй нь, хосгүй сайхан үйл явдалтай нь, хязгааргүй халуун хайр дурлалтай нь, ангийн хурц тод тэмцэлтэй нь, гайхамшигт сайхан алс ирээдүйтэй нь үзүүлсэн нэгэн бүхэл бүтэн цогцос, баатарлаг том дуулал гэвэл зохино.

	Гэвч энэ найраглалд зохиолчийн уран чадвар дутмагдсан түүний дээр орчуулагчийн авьяас боловсрол хүрэлцээгүй тал ч байгааг нуухгүй. Тэр бүхнийг яруу сайхан зааж хэлж өгөхөд зохиолч, орчуулагч хоёр дахин үзгээ шүүрэн суухдаа баяртай ч, урамтай ч байх болно.

	Үүний хамт энэ найраглалыг орчуулахад үнэн хүч тавилцсан журамт нөхөр Черияздаан, Хадыр хоёрт бид халуун талархал хүргэнэ.

	 

	Б. Бааст 

	Баян-Өлгий 

	1960 оны 4 дүгээр сарын 18.



	



	ШҮЛГҮҮД



	

МИНИЙ БАЯР

	Аймаг орны минь ялалт амжилт

	Алдарт хорин жилийн жимс юм

	Жимс ургасан залуу мод шиг

	Жигтэйхэн баян байна би.

	 

	Үеийн үед байгаагүй

	Үргэлж залуугийн цэцгийг

	Орчлон дэлхий дээр би 

	Одоо үед өргөж байна.

	 

	Ариун уст, шимт өвст Алтай минь

	Аав шиг минь халуун дотно байдаг юм. 

	Хайрт таван богд чинийхээ өвөрт

	Хаданд ургасан анчир шиг чийрэг өслөө би.

	 

	Дөрвөд, казах, урианхай бүгдээрээ 

	Дүрэлзсэн хөдөлмөрийн эзэд юм. 

	Итгэл зүтгэл нэгтэй болохоороо 

	Эх орны зүрх нь хамт цохилдог.

	 

	Таван төрлийн мал сүрэг минь ч 

	Тансаг баян эд агуурс минь ч 

	Эрин цагийн сүндэрлэсэн барилгууд ч 

	Эрэлхэг түмний минь бүтээл юм.

	 

	Хүн ардын минь гайхамшигт бүтээл

	Хүчит жигүүр болж байна сэтгэлд минь

	Хамт олныхоо бүтээлийг магтан дуулах 

	Хавтай жаргал намайг хуваарьгүй эзэмдлээ.

	 

	Хорин жилийн бүтээлийг магтахад

	Хосгүй сайхан, бардам байна

	Үгээр чимсэн бөхтэй мориндоо 

	Үзгээ бариад би мордов.


МИНИЙ ЭХ ОРОН

	Зогсолтгүй хөгжиж байгаа миний эх орон 

	Зол жаргалт нийгэм журмыг байгуулж байна.

	Зөвлөлт улсынхаа ариун тусламжтайгаар бид 

	Зоригтой ч итгэлтэй ч урагшаа давшиж байна.

	 

	Сайн агаар, саруул тал

	Сайхан даа, эх орны минь.

	Өндөр уул, тунгалаг нуур 

	Өлзийтэй дээ, эх орны минь.

	 

	Ялалт өөд, жаргал өөд жолоодсон

	Ялгуусан хайрт баатар нам, чамайгаа

	Яндашгүй ялагдашгүй ард түмэн чинь 

	Яруухан дуугаар алдаршуулан дуулж байна.

	 

	Сайн агаар, саруул тал 

	Сайхандаа эх орны минь.

	Өндөр уул, тунгалаг нуур 

	Өлзийтэй дээ, эх орны минь.

	 

	Уудам тал өргөн хөндий цэлийн харагдаж 

	Уулаар мод, бэлээр мал бүрхэж байна. 

	Ус ихтэй урт голууд мушгиран урсаж 

	Ургамал цэцэг үнэхээр жигдэрч байна.

	 

	Сайн агаар, саруул тал 

	Сайхандаа эх орны минь. 

	Өндөр уул, тунгалаг нуур

	Өлзийтэй дээ, эх орны минь.

	 


ЖАРАН НАСНЫ ЖАВХАА

	Сайрхаж явсан гучин таван насаа бодоход 

	Саваа тулж салганах цаг ойртжээ.

	Сажилсаар яваад жаран насыг хүрэхэд 

	Санаа бодол сайн муу хоёрыг зэрэгцүүлэн бодно.

	 

	Залуу байжээ, гучин тавтай байсан үедээ 

	Залуу ч гэсэн зовж л явлаа тэр цагт 

	Жаргалант Монголын цэцэглэж байгаа энэ үед

	Жаран нас минь гучин таваас ч залуухан болов.

	 

	Илрэл нь болгож, энэ бахдалт үеийнхээ 

	Их хөдөлмөр өөд «жар» чамайг хөтөлнө би.

	Ирэх сайхан нийгэм журмын байгуулалтад

	Идэр залуу нөхдийнхөө хамт оролцоно би.

	 

	Нас минь хэдий ахиж элж хуучравч,

	Нахиалж байгаа сэтгэл минь хэвээрээ байна.

	Нар мандаж, сар туяарсан эх орондоо 

	Найраглал шүлэг минь ундарсаар л байна.


ӨЛГИЙ ХОТ

	Өндөр уулсын хөндийг дагаж

	Өргөн Ховдын хөвөөг барьж

	Өлгий хот цэцэглэн хөгжиж

	Өнөр олныхоо хайрыг татлаа.

	 

	Өчигдөрхөн энэ хөндийг харахад

	Өл цөлхөн нутаг байж бил ээ.

	Өнөөдөр чинийхээ цэцэглэснийг үзээд 

	Өр зүрх минь яасан их баярлана вэ?

	 

	Өлгий хот чинийхээ жишээг аваад

	Өндөр уулсын бэл хөндий бүрд 

	Ирээдүйн жавхлант сайхан хотын

	Ид залуу соёо ургаж байгаад баярлах юм.

	 

	Уулсаар нутагтай ард олныхоо

	Урам зоригийг хөгжөөн цэцэглэж, 

	Охид хөвүүдийн минь бяцхан цээжийг 

	Оюун эрдмийн шимээр тэтгээрэй.

	 

	Гэгээн өдөр манайд эхлэхэд

	Гэрэлт нарны туяагаар гялбаж

	Харанхуй шөнө нэгэнт болбол

	Хаш эрдэнийн гэрлээ гялалзуулж

	 

	Өлгий хот минь өрнөн цэцэглэ.

	Өнө үүрд хөгжин мандаарай.

	Өнөр олны хүсэл ч тийм байна. 

	Өвгөн дуучийн ерөөл ч тийм байна.

	 


УУДАМ САЙХАН ЭХ ОРОН МИНЬ

	Уудам сайхан эх орон минь

	Улаан нарны туяагаар гиймэл байна.

	Цаст Алтайн минь мөнгөн цагаан оргил 

	Цал буурал аав шиг минь хайртай дотно байна.

	 

	Дуулна би уудам сайхан эх орноо

	Дуулна би тансаг арвин баялгийг нь

	Дуулна би өсөж яваа жавхлант үеэ

	Дуулна би хөдөлмөрч ард түмнээ.

	 

	Баян сүрэг минь барагдашгүй арвижиж байна.

	Багачууд минь гэгээн эрдмээр бойжиж байна.

	Байгуулах нийгэм журмын ялалтад 

	Бадарсан бат итгэлээр давшиж байна.

	 

	Уудам сайхан эх орон минь мандан цэцэглэ. 

	Улаан нарны туяа үүрд чамайг гийгүүлнэ.

	Урамтай зоригтой манай хөдөлмөрч түмэн 

	Үргэлж чамайг шинэ ялалтаараа цогцолно.


СУВАГ

	Чулуунаас чулуу ургасан юм шиг 

	Өчигдрийн хээр тал дээр

	Шулуунаас шулуун гудамжтай 

	Өнөөдрийн хот сүндэрлэж байна.

	 

	Нүд алдам талаа малаар дүүргэж 

	Нүцгэн хотоо цэцэрлэгээр чимэх гэж

	Баян - Өлгийн цогтой залуус 

	Байгалийн бэрхшээлтэй дайн зарлав.

	 

	Хотын гудамжинд мод суулгавч 

	Хожуул болоод хатдаг байлаа.

	Ховдын гол арвин боловч

	Холуур тойроод урсдаг байлаа.

	 

	Хүрз зээтүү гартаа бариад

	Хүн бүхэн сувгийг ухлаа. 

	Хөдөлмөрийн чимээ хотоо баясгаж 

	Хөндийн салхи цуурайг дэмжлээ.

	 

	Ховд гол усаа харамлаад

	Хорт могой шиг мушгиран эрчилнэ.

	Омогт залуус заавал авах гэж 

	Олон түмэнтэй хүчээ нэгтгэнэ.

	 

	Уулын горхинууд Ховдыг дэмжлээ. 

	Ургаа хаднууд ч хүнийг баслаа. 

	Байгаль хүн хоёр хүчээ сорилцсон 

	Байлдаан тулалдаан ширүүсэж эхэллээ.

	 

	Хөлөг онгоцыг хэмх дайрмаар 

	Хөөс цахруулсан үерийн ус

	Орсон буур шиг боомтыг мөргөөд

	Олон газраар сэт дайрлаа.

	 

	Ажилд улайрч тэмцэлд зоригжсон 

	Алтай нутгийн чийрэг залуус 

	Үхэр чулуудыг өнхрүүлэн авчраад, 

	Үерийн усыг зад боолоо.

	 

	Цоров зориг хоёрт номхорсон

	Цоо эмнэг гөлрөөд шогшдог шиг

	Хүн хөдөлмөр хоёрт хазаарлуулсан 

	Хүчирхэг ус сувгаар урсав.

	 

	Намирсан навч, дэлгэрсэн цэцгийн хамт, 

	Намар цагийн боловсорсон ногоо хүртэл 

	Ховдын устай хамт айлчилж,

	Хотын хүмүүсийг ингэж баясгасан юм.


ОРШЛЫН ОРОНД

	Хөгшин Акин би

	Домбороо барилаа.

	Хөгий нь тааруулаад

	Дуугаа аяллаа.

	 

	Ард олныхоо шагнасан

	Санал бодлоор жигүүр хийж 

	Ачит намынхаа заасан

	Ариун замаар чиг барьж

	 

	Салхитай өдөр хөөрдөг 

	Уулын идэр бүргэд шиг

	Сарьдагтай өндрөө булаалдсан 

	Хотын дээгүүр нислээ.

	 

	Алтан гургалдай шувуу

	Хэчнээн сайхан донгодовч

	Аглаг өндөр ууландаа

	Байгалийг магтан дуулдаг биз.

	 

	Ардын дууч Акин би

	Хэчнээн баргил дуугаравч

	Ажилчин малчин олондоо 

	Хүнийг магтан дуулна.


АМЬДРАЛЫН МИНЬ ШИНЭ ҮЕ

	Алтан өлгий эх орныхоо

	Амьдралын шинэ хаалгыг

	Алдар цуут залуучуудын хамт

	Ахтаан ах чинь нээж байна.

	 

	Золбоо, жаргалаа магтаж би 

	Золтой зусландаа бахархаж байна. 

	Зовсон сэтгэл минь амарч 

	Зориг хүч минь бадарч байна.

	 

	Урагшаа хөгжих орон минь

	Улам цэцэглэх нь бахдалтай!

	Урам зориг, хүсэл минь 

	Ундарч оргилох нь итгэлтэй!

	 


ЧАМААС ӨНДӨР

	Хөх тэнгэр, удам агаарын дунд

	Хөлөг болсон догшин үүлс хүртэл 

	Таван богд чиний оргилыг давалгүй 

	Тас мөргөөд эвдэрч байхыг үзсэн.

	 

	Арван сарын аагим халуун наран

	Алтан дэлхийд хэншүү гармаар төөнөвч 

	Мөнх сарьдаг Алтай баатар чиний 

	Мөнгөн дуулгыг тайлж чадаагүй юм.

	 

	Шантаршгүй зүрхэндээ лугшиж байгаа 

	Унтаршгүй гал шиг цусны өнгөт

	Улаан тугаа намируулсан миний дүү нар 

	Удахгүй чиний оройд гарцгаах болно.

	 

	Насан турш хүйтэн өвөртөө хадгалсан 

	Нандин нууцын чинь эзэд тэд юм шүү.

	Чадалтай зоригтой манай үеийн хүн 

	Чамаас өндөр болохоо үзүүлнэ дээ гайгүй.

	 


МАЛЧДАД

	Мал сүрэг хэчнээн ашигтай сайхан гэвч 

	Малчин түмэн минь түүнийг өсгөж бойжуулдаг юм. 

	Эргэх дөрвөн улиралд ширүүн байгальтай тэмцэлдэгч 

	Эрэлхэг зоригтой малчдын минь алдар нь Алтайгаас өндөр.

	 

	Эх улсаа тэжээгч эрхэм түмэн малчид минь 

	Эрдэнэ сувдыг бүтээгч уран гартай малчид юм. 

	Агуу төрдөө үнэнч ариун журамт малчид минь 

	Ачийг чинь санахад далайгаас гүнзгий байна.

	 

	Баатар зоригийн үйлстээ улам амжилт олоорой. 

	Баян сүргээ арвижуулж уудам хээрийг бүрхээгээрэй. 

	Барагдашгүй шимээр нь эх улсаа дэвжүүлээрэй. 

	Байгуулах их гавьяаг чинь алдаршуулан дуулъя.

	 


АДУУЧИН БҮСГҮЙ

	Адуучин би, ардын нэгдлийн гишүүн би, 

	Адуун сүргийг багаасаа маллаж өссөн юм би 

	Адуучин гэдэг малчин хүнд сайхан алдар юм.

	Ардын нэгдлийн адуучин гэдэг бүр ч бахтай алдар юм.

	 

	Өндөр уулсын ногоон бэлийг дамжиж 

	Өргөн хөндийн уудам цээлд хариулж 

	Үүрийг угтагч зоригт адуучны цээжинд 

	Үржилт сүргээ хайрлах эрхэм хүсэл дүүрэн.

	 

	Түнэр харанхуйг ашиглаж хорт чоно ч гэтдэг.

	Зүсэр бороог далимдуулж муу хулгайч ч ирдэг. 

	Гэвч түмний сүргийг маллагч адуучийн ариун харцад 

	Гэнэдэх осолдох цаг ер байдаггүй шүү дээ.

	 

	Уудам хээрийг цочтол адуу унгалдах сайхан. 

	Унага даага тоглож дураар байх сайхан. 

	Үүрийг баяртай угтах адууч бүсгүйд сайхан. 

	Үнэндээ тийм адууч олон байгаа нь бүр ч сайхан.

	 


ХОВД ГОЛД

	Эрчтэй ширүүн Ховд гол, 

	Эргэлдэн мушгиран урссаар байв. 

	Эргэлсэн долгио үүсгэн шуугьж 

	Эргээсээ даван хальсаар байв.

	 

	Эгдүүтэй түргэн урсгал

	Эмжээрлэсэн хөөс цацалсаар байв.

	Эвхрэн мушгирсаар ирэхэд

	Эрдсэн паромчид1 сандарсаар байв.

	 

	Эгэлдрэглэж тогтоосон паромыг

	Эмтэлж, буталж, эвдсээр байв.

	Эндэж осолдсон хүмүүсийг

	Эргэх завгүй залгисаар байв.

	 

	Эмээх царайгүй Ховд гол

	Энэрэх сэтгэлгүй урссаар байв.

	Энэ насыг наслахад

	Эмгэнэл, шаналалд учруулсаар байв.

	 

	Эрдэм чадалтай манай үеийн хүн

	Эвхрэн уурласан чамаас айсангүй

	Эцэлт цуцалтгүй хөдөлмөрлөж байгаад

	Эрхэндээ чамайг нэгэнт орууллаа.

	 

	Эгц эргийн чинь дээгүүр 

	Эгнэсэн гүүрнүүд босож байна.

	Эрхэлсэн хүүхдүүд дээрээс чинь харж 

	Элэглэж чамайг инээлдэж байна.

	 

	Эвий, - Ховд гол, харав уу чи

	Эзэмшинэ гэдэг чинь энэ дээ.

	Эргүүлж чамайг урсгаж

	Элдэв хэрэгцээнд ашиглана даа.

	 


ГУЧИН ТАВАН НАС

	Санаанд минь тодхон байна

	Гучин тавтай байсан минь.

	Саатаж, чамд удалгүй

	Салж очсон бил ээ би.

	Саарьтсан сааруу гараараа 

	Салахын ёсыг гүйцэтгэж

	Сайхан жаргал эхэлсэн

	Саруул замдаа орж бил ээ.

	Болжмор шувуу дэвэх шиг 

	гучин тав нислээ чи.

	Бор зүрхийг минь булгилуулж 

	Бүх бодлыг минь татлаа чи.

	Бодсон санаснаа илчилж

	Будант булангаас гарах гэж 

	Болд үзгээ барьж

	Бичих ажилдаа орлоо би.

	Үргэлж зориг хүслийг минь хөгжөөж 

	Урагшаа чи алхлаа.

	Урам баяр чинь бадарч

	Улам түргэн давшлаа.

	Удирдагч намаар зоригжуулж

	Улам цааш хөгжихөд нь 

	Уран үгээ сийрүүлж

	Уянгат дуугаа дуулсаар би.

	 


МИНИЙ ДУУ

	Алтайн цаст уулсаар нутагтай би.

	Алтан гургалдай шиг дууч ач нартай би. 

	Ард түмэндээ дуу хоолойгоо өргөнө би.

	Ариун үйлсэд хувь нэмрээ өгнө би.

	 

	Ачит нам минь намайг хүмүүжүүлж 

	Амьдрал бүхний минь хангаж өгсөнд 

	Өвгөн настай гэж хөл жийж суулгүй 

	Өргөн түмэндээ хүч чадлаа өгдөг бил ээ.

	 

	Өдөр хоног өнгөрнө гэдэг бол 

	Өвгөрөх нас ирж байгааг батлавч 

	Харин би түүнд ер итгэдэггүй юм.

	Харьшгүй мөнх залуу явахыг хүснэ би.

	 

	Намтайгаа яваа хүн хөгширч болохгүй!

	Нас сүүдэр ч яах вэ, хэд л хүрвэл хүрдэг! 

	Харин ганц өдрийг ч гэсэн би 

	Хамаг олныхоо тусад л зориулна!

	 


ӨВЛИЙН ҮЗЭСГЭЛЭН

	Намрын сүүл сарын жихүүн салхи

	Навчсыг сүрчигнүүлэн хийсгэсээр байна. 

	Нарийн мөчрийг шинэхэн цас хучиж 

	Нарны туяанд мөнгөн сүлжээ шиг харагдаж байна.

	 

	Шуугьсан салхи догшин үлээлтээрээ 

	Шуурсан цасыг босгон үймрүүлж 

	Хөдөө нутгийг жавраар хайрах нь 

	Хөхөө өвөл болсны шинж.

	 

	Цан хяруу цас мөсөөр солигдож

	Цайдам тал цагаан хөнжил нөмрөөд 

	Царгилууд мөсөн малгай шоволзуулж 

	Цайрдмал шовх оройнууд гялалзана.

	 

	Өндөр уулс нарны гэрэлд цайвалзаад

	Өргөн тал нүд халтиртал гялбаад

	Өндөг мэт бөмбийнхөн харагдаж

	Өвлийн үзэсгэлэн эх оронд минь цогцлов.

	 


ХАВРЫН БАЯСГАЛАН

	Ургамал амьтныг тэжээн тэтгэсээр 

	Урьхан хавар хүрээд ирлээ.

	Эрвээхэй цэцэг навчсаа хүсэмжлэн

	Эрээн далавчаа дэлгэн ниснэ.

	Нахиагаа дэлгэсэн ногоон модод ч

	Найган ганхах нь урамтай сайхан

	Хөхөө шувуу хангинан донгодоход

	Хөөрхөн болжмор өндөлзөн жиргэнэ.

	Цэнхэр уулсын оройг дамжин

	Цэнгэг хаврын униар татна.

	Ай хан Алтайд минь айлчлан ирсэн 

	Амилуун хаврын баясгаланг магтъя.

	Уулаас буусан хурдан горхинууд

	Уран гүйдлээр жирэлзэн хоржигноод

	Ногоон дэнжийг нэвт зүсээд

	Нуурын усанд нийлэнхэн байна.

	Элбэг устай цэнхэр нуурын

	Эргэн дээгүүр гэрүүд ярайгаад

	Сэтгэл баясгасан хаврын улирал

	Сэнгэнэн үлээсэн ариун салхи

	Түгж дэлгэрсэн цэцгийг таалж,

	Түмэн төлийн магнайг илж

	Өлгий нутагт минь үзэсгэлэнг дэлгэж

	Өргөн олны минь баясгаланг төрүүлнэ.

	 


АЛМЭЭН ХҮҮ

	Хөдөөгийн Алмээн хүү чи бодооч дээ 

	Хөлс чинь, хоосон талд асгарсаар байна. 

	Хөгнөөстэй хурга болон хүлэгдэж 

	Хөөрхий чи баяныд зарагдаж байна.

	 

	Өндийлгүй сөхөрч ингэж амьдарснаас 

	Өгөөмөр талд тариа будаа тарь л даа чи.

	Тарьсан тариа чинь талаа дүүрэн халиурахад 

	Танхил чи минь түүний тухай дуулбал даа.


ЯДУУГИЙН ЗОВЛОН

	Балчир бие нь намрын шөнө жихүүн салхинд дагжсаар 

	Баян хүний хотыг сахиж, ядуу Алмээн сэрүүн сууна.

	Байн, байн хуцсан нохойн дуу хааяа Нэг хон - хон гээд 

	Бага хүүгийн хань болж, мянгаад хонийг маналцана.

	Баялаг энэ хот сүргийг зальхай ноёдод илгээж

	Бага хүүгээс хэдхэн хонийг, бурхан багш харамлажээ.

	 

	Малгайгаа авч бүсээ султгаж, амжих ч үгүй чичирсээр

	Мандах нарнаар манай Алмээн хонины хойноос хөдөлнө.

	Малын хойноос мах цусаа ч хайрлалгүй зүтгэвч 

	Малчин хүүгийн сарын хөлс нэг л шүдлэн ямаа

	Малын чимээ үргэх мэт хэрэв хааяа сонсогдвол,

	Магнай тэнэгэр нойрмог баян нойрон дундаа хашхирна.

	 

	Алмээн Салмээн ах дүү нар аль эртнээс өнчирч 

	Айлаас айлд зарцлагдан хэсүүчилсээр амьдарна.

	Алд бие нь хүйтэн намрын сэрүүн салхинд чичирч 

	Аргаа барсан хөөрхий хоёр, хонины нөмөрт хоргодно. 

	Ар өвөргүй ноорхой дээл хүйтэн салхинд нэвтлэгдэж 

	Алхах бүрд нь норсон гутал, нөхсөн оймс дааруулна.

	 

	Ядарч зовсон амьдрал хэчнээн хэцүү байсан ч 

	Яргачин харгис эзэнд өрөвдөх нинжин сэтгэлгүй

	Яалаа ч гэсэн Алмээн хүү «Хутбаан» нохойноос долоон дор

	Яагаад гэвэл «Хутбаан» чинь шөнийн турш хуцсан шүү.

	Яасан ч даарах болоогүй, аягатай шөл уусан гэж 

	Яллагч баян эзэн хангинан дуугарч байдаг юм.

	 

	Олны хүчээр амьдарч, шунал нь улам бадарсан

	Олон хүнийг мөлжиж, ховдог сэтгэлээ хангасан

	Охид хүүхдийг зарцалж, нохой гахайтай зэрэгцүүлсэн 

	Олз хонжоо шиншилж, отог хошуугаар хэсүүчилсэн 

	Огтхон ч хүний шинжгүй ёстой л «Хутбаан» баячууд аа. 

	Омгорхсон сэтгэл чинь, осолгүй л бут ниргэгдэнэ.

	 


ТУХААН НОЁН

	Тухаан ноён гэж урьд манайд байсан юм.

	Тун айхтар ч ноён байсан юм даа.

	Одоо ч түүний байдал төрх мартагддаггүй юм. 

	Орчлонд дахиад тийм ноёд бүү төрөг гэм.

	 

	Бүлтийж байдаг сан хоёр нүд нь

	Бурзайж байдаг сан бухынх шиг хүзүү нь 

	Бондгор хамар, халхгар цээжтэй 

	Булай зантай, бузар явдалтай ноён сон.

	 

	Догшин ширүүн омгорхог дуутай

	Доргисон царгисан хорон муухай үгтэй 

	Долигонож дээдсийг магтан, доордсыг загнаж 

	Догь сайхан хүн болох гэж доншуучилж явдаг сан.

	 

	Зуун айлын ахлагч ноён Тухаан

	Зугаацаж, нийтийн хөрөнгөөр хувиа тэжээдэг сэн.

	Зусарч ховдог сэтгэлт ноёнтноос

	Зугтааж хэн ч гэсэн зайлахыг боддог сон.

	 


ЭЖЭЭКЭЭН

	Өнгөрсөн тэр цагийг

	Өнө үүрд юм шиг санасан 

	Зэвүүн нэг панзчин

	Зэрэглээ шиг сүүмэлзэн явж бил ээ.

	 

	Хоргой пүүсүүний наймаагаар

	Хонь хурга олзолж

	Хожил олсон Эжээкээн

	Хорт санаагаараа амьдарч байлаа.

	 

	Дөрвөн хуруу ногоон цайг 

	Дөнгөж хургаар дүйж өгөөд,

	Дөрөв дахин нугалж 

	Дөнгөөд мөн шулдаг сан.

	 

	Ядуу ардыг зовоож

	Яс махыг нь хүртэл мөлжин 

	Яаруу төл гэж өр зээлээ 

	Ял хуулиараа сүрдүүлсээр сэн.

	 

	Мөнгөн утас, алтан саа 

	Мөлжихийн сайхан зэвсэг нь болж

	Мөнгөөр дүүрэн хивсэн богц 

	Мөдхөн хоттой хонь болдог сон.

	 

	Анд ноёдындоо ирэхэд

	Атга дүүрэн бэлэгтэй 

	Албат зарц нар харагдвал 

	Аашилж зандрах нь бэрхтэй сэн.

	 

	Бөгж бугуйвч, толь, сам

	Бүрэн байна үзэцгээ. 

	Бүгдийг нь казахууд дийлэхээр биш гэж 

	Бүдүүн чантуу доромжилдог сон.

	 

	Хонь хурганы арьсаар 

	Хогшил бараагаа зээл өгч,

	Хотонд дайрсан чоно шиг 

	Хонинд давхих нь аюултай сан.

	 

	Авсан зүйлээ тооцож 

	Арилжаа сайн боллоо гэж

	Арга мэхээ магталцаж 

	Арзганаж марзганаж байдаг сан!

	 


ШАР МЭШЭЭЛД

	«Мас көз» нуурын чоно шиг

	Маш хар санаатай шар Мэшээл 

	Улаан нүд чинь эргэлдэж 

	Урт хэл чинь цухалзаж

	Уулаар тэнэж, талаар давхиж

	Уухилж аахилсаар явна чи.

	Дорой хүнийг айлгаж 

	Дорвитой хүнийг аргалж

	Олигтой юмыг дээрэмдэж

	Ойртсон малыг залгиж

	Үхэн үхтлээ цаддаггүй 

	Үнэхээр мангас чи юм даа.

	Ухаан орсон цагаасаа

	Ухаантай мөлжигч болсон чи

	Далан насыг хүрэхэд

	Дадлагат дээрэмчин болж дээ.

	Аюултай архаг өвчнөөр

	Ард түмнийг зовоож байлаа чи. 

	Чиний нэр чинь Шар Мэшээл 

	Чин үнэндээ «Шар хэрүүл»

	Байсан газар бүхэнд чинь

	Балагтай хэрүүл тасардаггүй сэн.

	Чамаас салбал мал минь өснө.

	Чамайг дарвал жаргал минь ирнэ гэж

	Ард түмэн минь ярьдаг байлаа.

	Ариун хүсэл нь тэгээд биелсэн юм.

	 


ХАЛЭЭЛ, МАЛИК ХОЁР

	Саяхан Ханжгаабай нас нөгчиж

	Саатаж удсан ч үгүй хөдөөлүүлэх боллоо. 

	Оршуулгын өргөл барьц - алаг шар 

	Олны анхаарлыг биедээ татлаа.

	Буян, ном, бурхныг ярьсан хоёр том лам

	Булаацалдаж хэрүүл гаргалаа алаг шарын төлөө 

	Балагтай Халээл Малик хоёр ламын 

	Бандгар алаг шар дунд нь зогсоно.

	Боль боль гэж хэн хүн бүхэн хориглоно. 

	Бохирлов буян номыг гэж хүмүүс зэвүүцнэ.

	Архирч адаг сүүлд нь нохой шиг ноцолдов. 

	Аягүй бол алалдах нь холгүй боллоо.

	Гулийж байв намхан биетэй алаг шар 

	Гуньхарч байв хоёр ламыг харсан хүмүүс

	Ум - мани - бадь - ми хум гэж нэг нь хүнгэнээд 

	Урдах шарыг хөөн давхилаа ядуу Сэгиз 

	Баянаа гүн нүхэнд булж орхиод 

	Багш хоёр лам байгаа зүйлээ хувааж авлаа.

	Үхсэн хүнийхээ буяныг хийх нь байтугай 

	Үнэхээр аймаар хашхиралдаж гарлаа.

	Зовсон хүн, талийгаачийн дэргэдээс холдсоор байв. 

	Зодооч хоёр, эх захгүй чалчсаар байв.

	Ухаангүй бие бие өдөө давшилсаар байв.

	Удсангүй энгэр заамнаасаа барилцсан л байв.

	Шуналтай хоёр ламын хөгий нь үзэж 

	Шуугьж хөхрөлдөцгөөнө хүүхэд багачууд.

	Боль гэхэд больж өгөөгүй хоёр том лам

	Болиулах хүн олохгүй хялалзаж байв.

	Сэгизээс алаг шарыг авч чадсангүй. 

	Цэцэрхээд хошуу холбоод ч юм болсонгүй.

	Угаасаа ч ховдог сэтгэлт Ханжгаабайн 

	Угаалгаж арилгах ёстой хар нүгэл нь 

	Халээл, Малик хоёр ламаас ч болсон буюу 

	Харласан хэвээр тэгээд үлдэх нь тэр дээ.


ЖҮЖИГ



	

ЖАМААЛ

	7 үзэгдэлтэй жүжиг

	 

	Голлон тоглогчид

	 

	1. ЖАМААЛ — 18 орчим настай охин

	2. БИРДИКШИЛ — 20 — 22 настай залуу

	3. БАЙМУРАТ — Жамаалын эцэг, 60 — 61 настай 

	4. ЗАГЫЙПАА — Жамаалын ээж, 49 — 50 настай

	5. ЖОЛДБАЙ — Баймуратын хүү 18 — 19 настай

	6. НУРИПА — Жолдбайн эхнэр 17 — 18 настай

	7. СЫЙЛЫБАЙ — 70 орчим настай

	8. КЫЙЛЫБАЙ — 55 орчим насны Сыйлыбайн дүү

	9. Бардыбай — 45 орчим настай Сыйлыбайн найз

	10. ТУРСЫНБАЙ — 61 настай

	11. УЗБЕК МОЛДАА ЛАМ — 60 орчим настай, мэхч

	12. КАМЫЙЛАА — Сыйлыбайн эхнэр, 45 — 46 орчим настай

	13. ОТРЫН МАЛЧИН — 40 орчим настай, Сыйлыбайн садан

	14. НАЙРЫН АХЛАГЧ — 35 настай, Бирдикшилийн төрөл

	15. НУРКАЛЫЙ — 50 — 51 настай, Бирдикшилийн эх

	 

	Бусад хүүхнүүд, залуучууд зэрэг хүмүүс.


НЭГДҮГЭЭР ҮЗЭГДЭЛ

	Хөшиг нээхэд, Казахын хуучин цагийн нэг баян айлын гэр байна. Гэрийн доторх байдал уг айлын баян чинээлгийг илчилнэ. Гэр дотор Сыйлыбай, түүний дүү Кыйлыбай, эхнэр Камыйлаа, Бардыбай, мөн нутгийн ноён Ескеул, молдаа Өсербай нар сууж байна.

	 

	Сыйлыбай — Ээ бурхаан. Та хоёр ноёнтныг би залсан юм сан. Алс хол газар аялан явах гэж байна би. Баймуратынд овоо зэгсэн охин байна гэнэ. «Жийрэг нь сайн бол гар түлэгдэхгүй» гэдэг шиг. Түүнийг бага эхнэрээ болгож авъя гэж хүссэн юм сан. 
Бүх насаараа эцэг дээдсийн хөлгүй их хөрөнгөний буянд хэмжээгүй их жаргаж үзлээ. Хятад, Казах олон худалдаачин, баян, ноён, тайж, бадарчинтай гар зөрүүлж худалдаа хийж юуг ч авч, юуг ч өгч үзлээ. Өнөөдөр үхлээ ч гэсэн надад гомдох юм байхгүй. Та бүхний минь ариун соёрхол өршөөвөл надад бас нэг эхнэр авах хувь зохиол бий сэн бол уу?

	Өсербай — Тэр ч тэгэлгүй яах вэ буянтан. Мал хэнд хань болох вэ? Буяныг нэгэнт заяасан юм чинь сэтгэлдээ тогтоосон залуу хүүхнээ авахын хувь ерөөл байлгүй яах вэ.

	Сыйлыбай — Ээ бурхаан. Та хоёр ноёнтныг би залсан чихэнд минь сонстохоор хэлээч. Миний чих урьдынх шиг биш болсон шүү. Та бүхнийхээ ариун соёрхлыг олигтой дуулахгүй байна шүү.

	Ескеул — (Чихэнд нь ойртож давтан хэлнэ).

	Сыйлыбай — (Баярласан шинжтэй болоод) Тэнгэр өршөө гэж. Яасан их хувь ерөөл вэ. Ламтандаа юугаа барья даа. Энэ өчүүхэн бэлгийг авч хайрлана уу? Ариун ерөөлөө айлдаж хайрлана уу? (ембүү барина)

	Өсербай — (нүдээ аньж) Алхамдулл - ла - и гэж салганан ерөөгөөд ембүүг авна.

	Сыйлыбай — Дээдэс ноёнтон минь, та бүхэн намайгаа юу эс андах вэ, над л малд минь нүд чих болж, албан ахуйг минь харгалзаж байгтун.

	Ескеул — За тэр яах вэ? Таныг өртөө хийх алба, улаа унаш залгуулахаас ч чөлөөлье. Харин өөрөө унадаг хоёр хээрийнхээ нэгийг надад өгөөд аваарай.

	Сыйлыбай — Ав ав хөөрхий минь. Адуучинд хэлээд бариулаад ав. Оо ноёнтоон. Би тэгээд тэр залуу охиныг авахад хэчнээнээр ярилцвал таарах вэ? Нутаг усны нь жишиг ямар байдаг бол?

	Ескеул — Хүн бүр адилгүй. Хөлөг бүр жороогүй. Янз янзаар л авдаг юм даа. Ноён, тайж, лам язгууртан, баячуудын охин 100 — 200 залуу гүүнээс доошгүй дээ. Ядуучуудын охин 40 — 60 залуу гүүтэй л тэнцдэг дээ. Үүнээс илүү хэчнээн л мал авна гэж дээ.

	Сыйлыбай — Аа тэр 200 залуу гүүгээр авдаг нь хэчнээн морь хөллөж, хэчнээн тэмээ ачаалж, ямар чимэглэл хийж явуулдаг бил ээ дээ.

	Ескеул — Оо тэр үү? (бодож) Тэр чинь байна шүү. Тийм олон гүүгээр авсан хүн 15 тэмээ ачиж, 9 зүйлийн юмаар гоёл хийж, хурдан жороо хоёрыг унуулаад тогоонд нь нэг зарц, хаалганд нь нэг шивэгчин өгдөг юм.

	Сыйлыбай — Ай даа арга ч үгүй л байх аа даа. Тийм их юм өгч мордуулсан хүүхэнд их л мал өгнө дөө (гээд урт сахлаа шувтран хүр хүр гэтэл инээнэ).

	Камыйлаа — Ээ өвгөн насан болсон нөхөр минь. Юу болох нь энэ вэ? Тэнгэр бурхан чамд мал сүрэг, өв хөрөнгө хайрлахгүй байна гэж үү? Хүүгээ бодооч, охиноо бас гадаа хонуулах юм чи. Би ч бас хөгшрөөд чиний хөрөнгийг чинь хамгаалж чадахгүй байна уу? Зочин гийчин чинь хүндэлж чадахгүй байна уу? Надаас урьд чи 6 эхнэр авсан. Одоо насанд дарагдаж мөлхөх гэж байж залуу хүүхэн эрнэ гэдэг чинь юу гэсэн үг вэ? «Зөнөсөн хөгшин» гэж авгай хүүхэн бэрчүүдийн шившиг доог болохын оронд гэртээ бие амар, сэтгэл түвшин хэвтэж байгаад үхвэл дээр биш үү (уйлна).

	Кыйлыбай — Хөөрхий Камыйлаа чи болиоч. Ийм дэмий үг ямар хэрэгтэй юм бэ? Баяныхаа богцонд торго моргоноос ахиухан хий. Барьц, гар цайлгах юм унах унаа, хамгийн наад захад нохойд хаях нүнжигтэй юм хүртэл бэлтгэх зэрэг олон юм бий шүү дээ. Тэр улсуудад эгч нарт өгнө шүү дээ. Баян нөхрөө л амьд байг гэж чи бодож байвал боллоо. Хүссэнээ хүсээд өгсний нь идээд л, өмсөөд л сууж бай. Чамд хурдан гавшгай гар хөл, хүчтэй чадалтай далавч авчирч өгнө. Айл малын эзэн нь чи болоод л сууж байвал чамд жаргал тэр биш үү. Малаар худалдагдаж манд үүрд ирсэн чи ч адилхан тэр ч адилхан. Тэгэхээр чи хэл ам битгий хий. Яриагаа тат.

	Камыйлаа — Та нарын баян чинь хэнд хэрэгтэй юм бэ? Тийм их баян л юм бол энэ олон хоосон ядуу өнчин хөөрхийст адал мал, ариун буянаасаа хувааж өгөх нь яасан юм бэ? Дандаа л баян, ноён, тайж язгууртанд өгөх юм.

	Сыйлыбай — Энэ чинь юу гээд байна? Чих минь ядахдаа юу ч сонсохгүй байгаагий нь яая (гээд таягаараа нудрана).

	Өсербай — Боль л доо Камыйлаа. Эрийхээ өөдөөс битгий шөргөлцөлд. Тэгвэл тэнгэр чамайг харлуулна (хөмсгөө зангидна).

	Камыйлаа — Тэр худал хуурмаг номоороо өөрсдөө баяж (захаа барина).

	Кыйлыйбай — «Ламтан минь ээ. Энэ шивэгчний үгээр юу хийх вэ. Энэнтэй ингэж мар мархийх нь амны гарз. Энэний үгийг сонссонд орвол нохой хуцахыг чагнавал чимэгтэй.

	Сылыйбай — За Бардыбай чи морьдоо аваад ир. Ингээд явцгаая. 

	(Бардыбай морь авчрахаар гартал мэхч узбек лам дайралдана)

	Бардыбай — Ассалау могалийкем (амар сайн байна уу?) гэнэ.

	Молдаа — Огаликим - муссалам.

	Бардыбай — Ээ бурхан минь хаанаас ирэв. Хаа хүрэх нь вэ, нэр алдар хэн гэдэг вэ?

	Молдаа — Зүв зүгээр явж байна. Энэ хэний гэгч айл вэ? (гээд Сыйлыбайн гэр тийш гараа заана).

	Бардыбай — Аа энэ Сыйлыбайн гэгч айл...

	Молдаа — Баян өөрөө байна уу? Бие нь сайн уу? Эдгэрсэн үү? Хэдэн нас хүрч байгаа хүн бэ? Авгайтай юу? Овоо малтай айл байх аа?

	Бардыбай — Буянтай хүн дээ. Одоо гэртээ байна. Залуу хүүхэн эрхээр мордох гэж байна. Далан настай нэг авгайтай. Багадаа баруун хавирга нь өвдөөд дөнгөж амьд үлдсэн хүн юм. Одоо эдгэрээд гэртээ овоо зүгээр сууж байна (явна).

	Молдаа — (Богцоо мөрөндөө тохоод Сыйлыбайн гэрт орж) Ассалау магаликум? Амар сайн байцгаана уу? (гараа зөрүүлэн золгоно.)

	Сыйлыбай — А дээдэс Молдаа хаа хүрч явна даа? Хаанаас ирэв? Нэр алдар хэн бэ?

	Молдаа — Удам минь язгууртан, төрсөн газар минь Турнандык Маке - заяны газраас эхлээд хэсүүчилж яваа хүн бил ээ. Миний нэр Авдуллай Кажы. Өвчтэй хүн байвал тус болно. Муу бузры нь арилгана, мэргэлж төлгөлж чадна.

	Сыйлыбай — (бодож) За тэгвэл сайн хэрэг. Надад нэг юм мэргэлж өгнө үү?

	Молдаа — (Сыйлыбайн баруун гараас барьж үзээд хэлсэн нь) За өөрөө баян буянтай хүн юм. Одоо далан настай юм байна. Багадаа баруун хавирга чинь өвчилж арай чамай амьд үлджээ. Ядуу чадуу нэг муу хүний хар хэл ам хүрчээ; Тэр хүн урт нуруутай цэнхэр нүдтэй юм. Одоо та өөрөө аялан явах гэж байгаа юм шив дээ. Хар газар унасан цас шиг цэвэрхэн төрсөн, цасан дээрх мөр шиг царайтай гоолиг дагиныг хүсэж байх шив дээ та. Духан дээр нь наалдсан улаан хэл байна. Түүнийг огтлох хэрэгтэй. Цагаан хар улаан даавуу гарга. Хөлсөө шингээсэн үнэтэй ховор хувцсаа гарга. За тэгвэл амь нас чинь бөх, аливаа хүсэл чинь бүтэж болно.

	Сыйлыбай — Дээдэс минь яг л хэлжээ.Таны хэлдэг чинь түмэн зөв байлгүй дээ.

	Молдаа — (Улаан утсыг Сыйлыбайд бариулж хутгаар огтлоод хэлэх нь) Духанд чинь наалдсан улаан хэл огтлогдог, баруун зүүн талд чинь наалдсан улаан хэл огтлогдог (гээд утсыг тарнидаад Сыйлыбайн толгойгоор, бүсэлхийгээр нь эргүүлээд хаяна.)

	Сыйлыбай — (Нэг сайхан дээл өгөхөд, мэхч юм ерөөгөөд явна).

	Өсербай Молдаа — Буянтан хоол унд цээрлэ. Өнөөдөр сарын арван таванд мордлоо шүү. (Өсербай Молдаа, Ескеул, ноён гарч одно. Бардыбай эргэж орж ирэхэд Сыйлыбай, Кыйлыбай нар мордохоор бэлтгэнэ)

	 

	хөшиг

	 


ХОЁРДУГААР ҮЗЭГДЭЛ

	Турсынбай баяны гэрийн дотоод байдал. Гэрт Сынбай баян түүний гэргий, зарц нь сууна.

	 

	Турсынбай — Зарц чи хэзээ ирэв. Цаад муу харчуул борчуулаасаа миний алба авлагыг бүрэн хурааж ирэв үү? Дансанд бичигдсэн морьдыг авчирсан уу? Аа Байсанбайгаас төлүүлсэн хонийг цөмийг нь тууж ирсэн биз, торгуулийн 9 малыг ноёнд өгөөд, нэг ембүүг нь авчирсан уу? За юу бүтээж ирснээ бушуу хэл?

	Зарц — Дээдэс таны дансанд 60 хонь, унах морь, 6 данжаадын хэрэгцээнд 6 мянган янчаан зэргийг авчирлаа.

	Турсынбай — Өөртөө юм хум, олз омог энэ тэрийг ингэж тэгээд авч ирж чадсан уу даа?

	Зарц — Нэг ноён, хулгайчаас тэмээ мэмээ ч гэх баахан юм авч байжээ. Түүнээс хязаалан морь унаад л ирлээ. Энэ тэр айлаас таван эсгий авлаа. Бас 6 эр хонь 6 дээлийн даавуу авлаа.

	Турсынбай — За сайн (гээд сахлаа имэрснээ инээв. Гэтэл гаднаас Сыйлыбай, Кыйлыбай, Бардыбай орж ирж мэндэлнэ).

	Турсынбай — Огаликим ассалам. Дээшээ сууцгаа. Ээ гялай гэж баячууд минь хаанаас ирцгээв (инээж хөөрч сүйд болно).

	Үкиртай — Та нарыг төсөөлж л байна. Нэр ус чинь хэн гэдэг вэ? Хаанаас ирцгээв.

	Кыйлыбай — Ескеул ястан улс бил ээ бид. Булган гэдэг газраас ирлээ. (Дээд талдаа суугаа хүнийг зааж) Энэ хүн миний ах Сыйлыбай гэдэг хүн. Куниязбайн хүүхдүүд. 

	Үкиртай — Tэ тийм бий. Би ер мэдсэнгүй. Аа Аулиемийн ураг садан байж л дээ, хэрэг зориг хаана вэ?

	Кыйлыбай — Хэрэг зориг алс биш ээ, энэ зуур хадам айлуудаар айлчилж явна. Танайхны энд Баймурат өвгөнийд зэгсэн охинтой юм байна. Тэднийд худ буух гэж тандаа бараалхахаар ирж байна.

	Турсынбай — ой бай ой бай тийм бий. Энэ баяны охины авах тухайд тус болж өг гэж байх шив дээ. Хөгшрөх насандаа залуу бага авгайтай болбол биенд амар гэдгийг их хүн мэдэлгүй яах вэ дээ. (инээнэ) Баймурат нэг сайн бүсгүйтэй нь ч үнэн л дээ. (Өөрийнхөө гэдсийг илж) энэ гэдсийг цатгавал чиний хэргийг би мэдэж болох байлгүй дээ.

	Сыйлыбай — Дээдэс минь, хүссэнийгээ ав. Ганцхан л та, тэр бүсгүйг миний л болгож өг.

	Үкиртай — Одоо ч цаг бас урьдынх шиг биш болоод байна шүү. Олны байдал нэг л өөр болоод байна. Энэ муу сайн хүүхнүүд чинь өөрсдийн дуртай хүсэлтэй хүнтэйгээ нийлээд явна гэх болжээ. Энэ ч бас сайн юмны жиг биш ээ. Гэвч яах вэ, хэл ам хэрэг төвөг болголгүй яаж ийж тохиролцоод хурдхан л аваад явцгаа.

	Кыйлыбай — Ээ бурхан минь, олны дунд ийм юм гардаг чинь энэ ямар муу ёр вэ? Саяны таны хэлдгээр бол энэ газар чинь муу ёрын л юм ирж дээ. Тэнгэр өршөө, тэнгэр өршөө.

	Турсынбай — Дүүрсэн хэрэг үзнэ дээ. Зарцаа чи Баймурат өвгөнийд очиж, хүн очно гэж мэдэгдээд ир. Тэгээд түргэн ир.

	 

	(Зарц явна. Баячууд аман дотроо юм уншин, залбирах байдал гарган, сэтгэл санаа нь тавгүй болсон байдал нүүр царайд нь үзэгдсэнээ дахин бие биесийгээ хараад санаа нь амрах шиг болоод хүйтнээр инээлдэнэ.)

	 

	ХӨШИГ


ГУРАВДУГААР ҮЗЭГДЭЛ

	Баймуратын гэрт Баймурат, түүний эхнэр Загыйпаа, хүү Жолдбай, охин Жамаал нар байна.

	 

	Баймурат — Ой авгай! Би өнгөрсөн шөнө нэг зүүд зүүдлэв. Нэг их эдийг өвөртлөөд багтахгүй болохоор түрийндээ хийв. Түрийнд минь багтахгүй газар асгарав. (Загыйпаа тийш харж) Жамаалыгаа олон малаар худалдаж жаргах цаг болж байгаа юм байна гэж энэ зүүдээ зөгнөж байна. (Жамаал аав руугаа халз харснаа буруу хараад суучихна)

	Загыйпаа — (шилбэлзэн) зөнөг хөгшин, ганц охиноо малаар худалдалгүй, байгаа малаа идээд суухад чинь багадаад байна гэж үү? Хариулахгүй олон мал, хормойгоор дүүрэн асгарсан зүүд зөн чинь энэ үү дээ?

	Баймурат — Ямаан толгой ямбанд ордоггүй, янтгар авгай зарга шүүдэггүй гэдгийг мэдэх үү чи? Миний зүүдийг чам шиг муу эм ингэж тэрслэх болоогүй (таягаараа Загыйпааг хэд цохино. Жолдбай, Жамаал хоёр босож яахыгаа ч мэдэхгүй эцэг эх хоёроо ээлжлэн харна)

	Зарц — (Гэрт орж ирнэ) Ассалау магаликум, буянтан амар мэнд байна уу?

	Баймурат — Огаликим ассалам мэнд л байна хүү минь. Өөрөө сайн явж байна уу? Хаанаас ирэв?

	Зарц — Намайг Турсынбай занги явууллаа. Турсынбай зангийнд холоос зочин гийчин ирлээ. Танайд ч ирэх нь шиг байна. Бэлдэж бай гэнэ. За ийм шив дээ, би их яарч байна явъя даа (гарч одно.)

	Баймурат — Ээ зайлуул. Хаанаас ирсэн юун улсууд, юугаа хийх гэж миний гэрт ирдэг бил ээ? шөнийн минь зүүд зүй ёсоор болох нь уу? аль вэ эмгэн, дэвсгэр, олбогоо янзлаад тавьж бай.

	Загыйпаа — Боль цаашаа. Чи тэгж нэг их сүйд болоод яах нь вэ? Миний үхсэн элэгдсэн сайн сайхан амьтад минь ямар босож ирсэн биш, би тэгж хөл цаг болж чадашгүй.

	Баймурат — Үгүй ер өө. Энэ муу хувхай эм чинь бүр нүдийг нь хон хэрээ малтаасай (таяг руугаа өндөлзсөнөө, өөрөө босож ширдгээ дэвсэж, гэрээ янзалж байтал Сыйлыбай, Кыйлыбай Бардыбай зарц дагуулж орж ирнэ. Тэд Баймураттай гараа зөрүүлэн мэндэлж сууна)

	Баймурат — Та нарыг танихгүй л байна, хаана төрсөн хүүхдүүд вэ?

	Кыйлыбай — Ескеул ястан, Булган гэдэг газраас ирлээ. Энэ хүн миний ах Сыйлыбай гэдэг хүн. Бид хувьтай төрсөн хоёр үеийн цагаан ястан, дээд заяатныхан байна.

	Баймурат — Зөв зөв. Сайн удмын хүүхдүүд юм байна. Хэрэг зориг хаана, хэт санаа хэнд вэ?

	Кыйлыбай — Зүгээр суухын оронд ярьж л сууя. «Эцгээс заяасныг тэнгэр нийлүүлнэ. Тэнгэр нийлүүлснийг ногтоор холбоно» гэгчээр «Сүүлийг нь харж идээг нь ид. Ээжийг нь харж охины нь хэл» гэж бас урьдын үгэнд байдаг. Таны нэг бүсгүйд өд хадахаар ирлээ. Зангитай чинь бид замдаа уулзаад ирлээ. Хүргэн болох хүн чинь энэ (гэж Сыйлыбай өвгөнийг заахад Жамаал хүүхэн Сыйлыбайг хараад залуу үе нь нэгмөсөн өнгөрч мөс болон царцах шиг болоод хоёр хувин барьж гэрээс шурхийн гарч одлоо).

	Баймурат — Тэр ч тэгэлгүй яах вэ. Аав ээж чинь хэн бэ гэх юм биш. Хэзээнээсээ л бид ингэж хүүхэн авч өгсөөр ирсэн заншилтай юм чинь дээ. Хөх гуталтантай дайралдаагүй, ширэн гуталтанд өгөөгүй миний нэг охин байгаа л юм. «Морь өгвөл айлынхантайгаа зөвлө!» гэгчээр би айлынхантайгаа зөвлөөд хариуг нь өгье.

	Кыйлыбай — Тэнгэр баярлаг, бид ч баярлана (Сыйлыбай руу харж: Ахаа морь хараад ирье гэхэд Сыйлыбай, Кыйлыбай Бардыбай нар гарна.)

	Баймурат — Жолдбай хүү минь, Иман молдаа, Турсын занги нарыг дагуулаад ирээч. Энэ улсуудтай ярилцъя.

	Жолдбай — Үгүй, би дуудахгүй. Харсаар байж бид, хөөрхий муу Жамаалаа яаж, буруу зөнөсөн энэ хөгшинд өгөх юм бэ (уйлж зогсоно).

	Загыйпаа — Ёстой нэг буруу зөнөсөн зөнөгийн нэг бол хөгшин чи юм. (Баймуратыг зааж) чамаас долоон дор хөгшин зөнөгт би ганц охиноо яасан ч өгөхгүй. Чи даанч дээ, хазаар эмээлээ мултлаад унасан морио өгч байгаа биш, халуунаас тасарсан ганц охиноо хамгийн муу ёрын зөнөгт барьж өгөх гэж үү дээ, даанч.

	Баймурат — Ой бой, юу болж байна даа энэ чинь. «Аав байгаад хүүгээ битгий ярь. Эр байгаад эхнэрээ битгий ярь» гэдэг чинь энэ байж. Өнөө зарц хаачив? Хүүе зарц аа! Чи хаа байна. (хашхирна)

	Зарц — За, за би энд байна. Юу болоо вэ, яах бол оо вэ?

	Баймурат — (Байдал нь их л хачин болчихсон) зарц хүү чи Иман молдаа, занги болоод манай бусад улсыг түргэн дуудаад ир. Түргэн түргэн, түргэн гэж байна.

	 

	ХӨШИГ

	 


ДӨРӨВДҮГЭЭР ҮЗЭГДЭЛ

	Модтой уулнаас асга чулуун дундуур буусан ус харагдана. Жамаал хоёр хувин бариад усны дэргэд ирнэ. Цэцэг навчаа дэлгэсэн байгалийн сайхан үзэсгэлэнгийн дотроос олон жил болж хувхайрсан хожуул ёрдойн харагдана. Жамаалын байдал уйтгартай хүнд байх ажээ.

	 

	Жамаал — (дуулах нь)

	Ногоон модтой уулнаас

	Хүйтэн ус буусан ч

	Навч цэцгийг ундлах нь

	Байгаль ертөнцийн жам юм.

	Энэрэлгүй эцэг минь намайгаа

	Ээж ахаас минь хагацааж

	Мал сүргээр худалдаж

	Мөлхөх шахсан өвгөнд өгнө гэнэ.

	Алтан нар минь туяагаа

	Ариун тэнгэрээс буулгадаг шиг

	Арван найм дөнгөж хүрсэн нас минь 

	Аз жаргалаа дураар эдэлдэг болоосой.

	(Модны цаанаас Бирдикшил дуулах нь:)

	Бирдикшил —

	Хайртай хонгор Жамаал минь 

	Хаанаас хүрээд ирэв дээ.

	Харгих булгийн ус шиг 

	Халуун нулимс юунд асгав даа.

	Хараацай шиг далавчаа дэлгээд 

	Хайртай чамдаа иртэл минь 

	Бага хонгор чамайг минь 

	Баймурат аав худалдаа шив дээ.

	Үнэн сэтгэл чинь таарсан 

	Үеийн хайртдаа очсон бол

	Энэхэн залуу насанд

	Эргэн гомдох нь юу бил ээ.

	Далан настай зөнөгт

	Танхил чамайг минь худалдсан

	Эвгүй чимээг сонсоод

	Элэг зүрх минь харлалаа.

	Жамаал —

	Ариун салхины үлээлтийг

	Алгаар хэн хаах вэ.

	Амраг чиний зорьсныг

	Аргалж хэн хаах вэ?

	Эр хүн хэлсэндээ гэдэг бил ээ

	Эрхэм чи минь бодооч дээ.

	Сэтгэл зүрхийu минь мэдлээ чи

	Шийдвэр зоригоо гаргаач дээ.

	Бирдикшил — (Модон дотроос гарч ирнэ. Гартаа ташуур барьжээ)

	Жамаал чинийхээ сэтгэлийг

	Зүрхэндээ үргэлж хадгалж явлаа 

	Амраг чамаас минь үнэтэй юм 

	Алтан дэлхийд алга байна 

	Далан настай зөнөгт 

	Дарлуулахгүй чамайгаа 

	Малаар чамайгаа худалдуулж 

	Айлын зарц болгохгүй би.

	 

	Усны эрэг дээр Бирдикшил Жамаал хоёр уулзаж ярилцана.

	 

	Жамаал — Бирдикшил минь, чи сургуулиасаа хэзээ ирэв? За тэгээд чиний минь байсан явсан газрын сонин юу вэ? Хүлээхээр цаг гэдэг яасан урт удаан юм бэ? Аз завшаан ирж амраг чамтай уулзаж дээ. Далан настайд дарлуулах эсэхээ чи минь мэдэж дээ.

	Бирдикшил — Зуныхаа амралтаар ирсэн юм сан. Буцах цаг маань дөхөж байна. Азтай жаргалтай амьдрах цаг асар холгүй болсон гэж бодож явсан юм сан. Анхнаасаа чи миний үгэнд ороод алсын моринд дөрөөлсөн бол ийм хэрэг юунд болох биз ээ.

	Жамаал — Эцэг эхийгээ элбэрч өргөөд, энэ тэр ажилд нь гар хөл болоод аяг зүгээр байсан бол хамаа юу байх вэ. Хүн болсоор би эцэг эхийнхээ үгнээс гарч үзээгүй бил ээ. Одоо энэ далан настай хөгшинд л яасан ч очихгүй юм сан. Чамайг хүлээж байгаа хэрэг юу бил ээ? Чи одоо бодвол бодох цаг болжээ.

	Бирдикшил — Арилжаа наймааны мал шиг худалдагдах дарлагдах цаг өнгөрсөн. Ариун үнэн сэтгэл чинь эцгийнхээ шийдвэр, Сыйлыбайн ховдог шуналыг давах ёстой.

	Жамаал — Эх, ах минь ч тусална, энэ ард түмэн минь ч түшнэ. Эрхэм чамдаа тангараг тавья. Эргэж ирэх нэг жилдээ эргэлзэж зоволгүй суугаарай даа.

	Бирдикшил — Тавилцсан тангараг тасрах учиргүй, Сыйлыбайн зарц болох ёсгүй.

	 

	ХӨШИГ


ТАВДУГААР ҮЗЭГДЭЛ

	Баймуратын гэр хуучин байдлаараа. Гэр дотор Баймурат Жолдбай, Загыйпаа сууж байна.

	 

	Баймурат — (Үгээ тасалдуулан) чихээр сонсоогүйг нүдээр үзнэ гэгчээр алган дээрээ өргөх шахам бойжуулсан охины минь, шинэ ёс журам мурам гээд модоо барьсан гуйлгачны хүү хошуу амаа билүүдэж байгаад салгаж авахыг нь би үзье.

	Загыйпаа — Үеийн минь хүнд үнэгүй өг гэсэн Жамаалынхаа ариун гуйлтыг боож 70 настай Сыйлыбайд малаар худалдахын оронд тарианы газар өвс түүж идсэн ч үеийн нь хүнд өгсөн нь дээр шүү.

	Баймурат — Өмхөрсөн хар яс ... хувхай гичий чи юу юу гэнэ вэ, дуугүй зайл цаашаа.

	Загыйпаа — Би өөрөө ч зайлна, чи харин хүүгээсээ, охиноосоо цөмөөс нь салж энэ хар хонгилдоо ганцаараа үлдэнэ шүү.

	Баймурат — Чааваас даа, одоо яая даа. Аманд орсон хишгийг хэлээрээ түлхсэн хар малуудыг яая даа байз. Миний охин эцгийнхээ үгнээс гарах ёсгүй, чи миний охины жаргалыг хаах ёсгүй. Чи юу вэ? Чи мал шүү дээ, би чамайг худалдаж авсан юм шүү дээ. (босон харайж орны толгойд байгаа ташуураа авч Загыйпааг ташуурдана.)

	Загыйпаа — Чи намайг урьдынх шигээ дарлахгүй.

	Жолдбай — Ээж ээ, миний ээж минь. Бушуухан гарал даа. Дөрвөн цагийн эргэлтэд ингэж зодуулж байх ёсгүй. Чи хүн шүү дээ.

	Баймурат — (уурлаж) Аа тийм үү? Амьд цагтаа би та нарт маллуулахгүй. (Загыйпааг дахин зодож) Май та нар ингээд барьж ид. Ингээд барьж ид. (Жолдбайг зодох гэтэл зугтана. Загыйпаа гартал Турсынбай босгон дээр халз тулна.)

	Турсынбай — Ассалау мугаликум.

	Баймурат — Огаликим уссалам. 
— Ноёнтон минь, галзуурсан нохдыг харав уу? Тэнгэр надад хайрласан буянаас манай цатгалдсан цагаач нар зугтаж байна. Тохойны нь сайр арилаагүй ариун буянтай Сыйлыбайд хавьтуулахгүй гэж хэл ам таталж ясыг нь шархируулж байгааг нь хараач. Тэгнэ байхаа та нар.

	Турсынбай — Ээ тэнгэр минь. Энэ чинь юу болж байна. Зочин гийчнээ ингэж тосдог юм уу? Модчин муу харвал хананы толгой мурий гэгчээр баяны насыг нь тоолоогүй хэлэлцэх хэрэгтэй биш үү? Хүүхдийн чинь гэдэс хожигнож хөл нүцгэн гүйхгүй бол болоо биш үү? Ийм газар хаа олдох вэ?

	Загыйпаа — Жамаал минь царцаа дэвхрэг түүж идсэн ч хамаагүй, ганцхан үе тэнгийнхээ хүнтэй л энэ насаа өнгөрүүлэх ёстой (Зүүн талдаа сууна).

	Баймурат — Дээдэс ноёнтон. Байдсан гүү уралдавч байнд орохгүй гэдэг манай үг бий. Зарцаа гаднах улсуудыг оруулаад ир.

	Зарц — За дуудаад ирье (гарч одно).

	Турсынбай — Сыйлыбай надтай ч ярьсан. Охины чинь ойрын жилд хэний ч охинд өгөөгүй, үзэгдээгүй үнээр авч байгааг бод. Түүнээс биш тэр ян ян гэсэн эхнэр хүүхдийн үгийг үгэнд бодоод ч хэрэггүй.

	(Сыйлыбай, Кыйлыбай Бардыбай нар орж ирээд мэндэлнэ).

	Турсынбай — Та нарын ирсэн тань сайн боллоо. Ирээсэй ч гэж хүсэж байлаа. Харин баяныг өндөр настай гэж доошлуулалгүй тэнгэр нийлүүлбэл тэр ёсоор болгоё гэж тохирлоо. Тэгээд цаадхыг нь өөрсдөө мэднэ биз.

	Кыйлыбай — Тэнгэр баярлаг. Далайн дэргэд худаг битгий гарга гэгчээр газар, газрын ханш адилгүй. Таны хэлснээр л үнэ цэнг нь тогтоов. (Жамаал энэ үед хоёр гартаа хувинтай ус бариад тайзны баруунаас гарч ирээд гэрт ярилцаж байгаа хүний дууг сонсоод алчуураараа нүүрээ таглаад суучхав).

	Турсынбай — Тавин залуу гүү өг. Өсөж бойжоод 100 гүү болог. За тэгээд сүүний хөлс нэг ембүү, нэг морин хошийн 2 ембүү өгнө биз? Та бүхний хэн хэний чинь хэргийг гүйцэлдүүлсэн би нэг морь авна. Намайг бодож санаснаа хэл гэвэл энэ байна.

	Кыйлыбай — Өөрөө огтолсон гар өвдөхгүй гэгчээр, таны хэлдэг ч яриа юу байх вэ. Өгөх малаа ч дор нь өгөөд охиноо ч нэгмөсөн авъя гэдэг хүсэлтэй байна.

	Турсынбай — Тэрний нь хадмуудтан мэдэх биз. Юм хум нь бэлэн болов уу (Зөвшөөрсөн байдалтай инээнэ.)

	Загыйпаа — (хажуу тийш хараад) Түлэгдэж байгаа дотрыг минь битгий шатаагаад бай. Надад мэдэл алга. Хүүхэд ч Баймуратын хүүхэд, гэвч тэр минь өөрөө мэдэг (гарч одно.)

	Турсынбай — Ээ дээ хөөрхий минь, за за бид ярилцаж хариуг нь өгнө. Та нар гараад борвио тэнийлгэцгээнэ үү.

	(Сыйлыбай, Кыйлыбай, Бардыбай тайзны баруун хэсэгт суугаад хоорондоо ярилцана)

	Сыйлбай — Охиноо ашгүй наймаа таарч өгч хайрлах нь шив дээ?

	Кыйлыбай — (Чихэнд нь ойртож очоод) сайн л ярилцаж байх шиг байна.

	Сыйлыбай — Хүүхнээ өгсний дараа өгье гэх үү?

	Кыйлыбай — Би л нэг олигтой ярилцаж чадахгүй байна даа.

	Баймурат — (Гэр дотор) Таны нэр нүүрээр гараа адууны тосонд хутгалаа гэж бодсон сон. Энэ хувхай эм, хүү хоёр миний аманд орсон хишгийг буцаах нь. Тэгж байхаар үхээсэй.

	Загыйпаа — (Гадаа гараад) Жамаал минь гадаа юу хийж уйлж зогсоно вэ? Бид хоёрын нүдний нулимсыг хэн үзэх вэ дээ. (Уйлна)

	Жамаал — Ээж минь, ээж минь. Миний хүслийг битгий боогооч. Гүн нойрондоо сэрж хөхүүлсэн сүүгээ бодооч. авраач яая даа. Ийм зовлон эдэлсэнд орвол ердөө л нэг алд дээстэй л бол миний жаргал гүйцэх гэж байна уу даа?

	Загыйпаа — Од минь битгий яар. Тайвшир, яарахын оронд... (гээд зогсоно)

	Жамаал — Ээж минь танаас гуйж байна шүү дээ. Энэ удаа намайг авраач. Миний хүзүүнд хувхай олс уяхгүй үлдээгээч.

	Загыйпаа — Иш, нар минь, Жамаал минь болдог сон бол чинийхээ төлөө надад хайрлах юм алга. Гадаа зогсолгүй хөгшин ээжийнхээ гэрт оч доо. (Жамаалын хацрыг үнсэнэ. Жамаал яваад далд орно.)

	Загыйпаа — (Юм бодоод зогсож байснаа) Жамаалын минь хүсэж хүлээсэн хүн нь байгаа юм байлгүй дээ. Үгүй тэгэхгүй. Эдэнтэй эвдрэхийн оронд аятайхан аргыг нь олоод явуулчих арга бодъё байз (бодоод зогсож байхад).

	Турсынбай — (Чанга дуугаар) ой зарцаа Загыйпааг оруулаад ирээч.

	Зарц — (Гадаа гарч) За орно уу, таныг тайж дуудаж байна (Загыйпаа орно).

	Баймурат — Хөшүүн нүдэлсэн тэнэг сэгсгэрийг хараач. Толгойдоо нэг нэрэм тамхины дайтай тархитай ч болоосой.

	Турсынбай — Зарцаа. Нөгөө улсуудыг ирүүл энд (тэд орж ирнэ).

	Турсынбай — Загыйпаа уур биеийг зовооно, ухаантай байвал амьдарч болно. Түүнээс цаадхыг нь та мэд. Худ улсуудад юу гэж хариу өгөх вэ (гээд хуурамч инээнэ)

	Загыйпаа — Намайг тэгж битгий зовооцгоо. Эх хүний цээжнээс зүрхийг нь амьдаар нь сугалж авч болдоггүйтэй адил хэрэг юм шүү. Хэрэв өгье ч гэсэн энэ жил өгөх аргагүй. Жолдбайгаа айл болгож, утааг нь үзэж байж дараа нь охиныхоо аяыг олно. Тэгэхэд ямар ч хүргэн ирсэн миний гэрийн үүд нээлттэй байх болно. Хоёр хурим хамтатгаж хийсэн ч болно.

	Турсынбай — Ай хөөрхий бас л хэлдэг л үг дээ.

	Кыйлыбай — За яах вэ. Оройтохгүй шүү дээ? Хадам та, бидэнтэй хамт явж, охиныхоо үнийн малыг ав даа.

	Баймурат — За тэгье. Шийдлээ би.

	 

	Хөшиг

	 


ЗУРГААДУГААР ҮЗЭГДЭЛ

	Жолдбайн шинэ гэр байна. Гэрт шинэ гэрийн бүрхүүлтэй залуу бэр сууна. Хурим найрын юм бэлдэж байна. Гэр дотор пиг дүүрэн хүн цугларчээ. Баруун, зүүн талаар нь харчуул, улаан нөмрөгтэй хүүхэн, бэрүүд суужээ. Гэрийн гадаа талд ёс гүйцэтгэх залуу хадмууд цавгаар шагайж байна. Хөшиг нээхэд шинэ гэрт сууж байсан бэр хүүхэн том гэрт сууж байгаа хүүхнүүдтэй нийлнэ.

	 

	Залуучууд — 

	Кара насар жар жар

	Хар сүүлт тогос

	Үсээ дарсан жар жар 

	Харьд мордуулсан гэж 

	Битгий гомд жар жар 

	Төрөл төрөгсөд чинь 

	Тойрч байна чамайгаа жар жар 

	Цагаан гэрийн нь буурь дурсгал болог аяоу 

	Царай зүсийг чинь дурсан санана аяоу 

	Өмөг сайн эр хэдий боловч аяоу 

	Өөрийн чинь гэр шиг хаанаас байх вэ аяоу 

	Ээ гуниггүй мэнд сайн яваарай аяоу

	Нэг дүүрсэн юм нэг дүүрэн 

	Тэглээ ч гэсэн байна жар жар 

	Олон хүний үг байна 

	Тэрийг ч бодно жар жар 

	Аав ээж минь үлдлээ гэж 

	Битгий гуньхар жар жар 

	Сайн бол аав ээж чинь 

	Мэнд ч байна жар жар

	Хүүхнүүд — 

	Аль нэгэнд чинь хэлье гомдлоо аяоу 

	Дотор минь утаа тунаж, гадна минь гал татна аяоу 

	Би уйлахгүй хэн уйлах вэ? нутаг минь аяоу 

	Үеийнхээ хүнд очсонгүй ээ аяоу

	Газар нутаг минь, ах дүү нар минь баяртай.

	Залуучууд — 

	Хүүхнүүдээ бид бодвол 

	Гомдолгүй шүү жар жар 

	Хөгшинд очсон ч болно биз 

	Хувцас бүтэн, гэдэс дүүрэн шүү жар жар 

	Жарыг ярайтал туугаад 

	Далыг дарайтал туусан шүү жар жар 

	Баяныг дор битгий үз 

	Хэлэнд халтай биш үү жар жар

	Хүүхнүүд — 

	Ногоо шиг найгасан залуу үе минь аяоу 

	Ингэнэ гэж санаагүй өссөн залуу үе минь аяоу 

	Далтай хөгшний юуг нь магтана аяоу 

	Нүүрээ юугаар далдалъя улаан нүүр минь аяоу 

	Эх нутаг минь ээ, гомдолтой байна даа аяоу 

	Залуучууд — 

	Хурганы хоёр арьс ханцуй болох уу аяоу 

	Хүний хүсэлд хэмжээ байдаг юм уу аяоу 

	Хүсэл мөрөөдөл байдаг гэдгийг санаач аяоу 

	Далан настантай долоон үе болж чадах уу аяоу 

	Ээ дээ нутаг минь гомдолтой байна даа аяоу 

	Найрын ахлагч босож үдэлтийн дуу жар жарыг дуулан хадмуудыг буулга буулга гэнэ. (жар жарыг гадаа цавгаар нь дуулагчид нь эрэгтэйчүүд юм).

	 

	Сыйлыбай — (Их гэрт сууна. Чихэндээ ойртуулан домбор дарж сууна. Зөвхөн паржигнасан дуунаас өөр аятай ая орж байгаа нь үл мэдэгдэнэ Босож үүд хүртэл яваад дахин сууснаа) Хадам аав минь Жамаал бид хоёрт өмч өгвөл хар жороогоо өгвөл боллоо. Гадаа залуучууд жар жарыг дуулсан хадмуудыг цавгаар харуулна. Ингэж байхад улаан дээл нөмөрсөн хоёр хүүхэн гарч тайзны буланд очиж нэгийгээ тэврээд ташуу харж зогсоно.

	Нэгдүгээр хүүхэн — Жамаал минь. Биднийг эд ажиглаагүй байх. Яавал дээр вэ?

	Жамаал — Таны хэлснээр л болъё (хүүхэн хувцсаа тайлж амжмагц, хуримын ахлагч гарч ирээд гараараа түргэн гэх шиг даллаад дахин орно).

	Хуримын ахлагч — Хадмууд, бэр хүүхнүүдэд чадуулчихлаа гээд чимээгүй суулгүй дуулцгаа, дуулцгаа.

	Бардыбай — Магтаалч, зохиолчоо аваад ир. Дуугаар тэмцье (гээд дуулах нь) хэлье гэснийг чинь хэлье дээ.

	Надтай тэмцэх хүүхнүүд хаа байна. Энэ шиг хэд хэчнээн хүүхнийг ичээж зовоогоод л давсан юм даа гэж дуултал цаана нь мордоорой мордоорой гэсэн чанга дуу сонстоно.

	Хуримын ахлагч — (Чимээгүй чагнаснаа) Ямар гай дайрав. Морд гэнэ үү? Хүүе залуучууд (гээд гэрээс гүйж гарна. Хойноос нь хүүхнүүд, залуучууд Жолдбай болон бусад нь бүгд гарна)

	Баймурат, Загыйпаа, Кыйлыбай, Бардыбай гайхан зогсоно. Цаанаас оторч өвгөн гарч ирээд:

	Оторч — Ээ. Буянтан яах гээд зогсож байна. Юуны хурим бэ? Золигийн Сыйлыбай, Кыйлыбай хаа очив.

	Баймурат — Ой бай, юу болох нь энэ вэ?

	Кыйлыбай — Энэ ямар аюул вэ? Юу юу гэнэ ээ. (Бардыбай Сыйлыбайд гүйж очоод)

	Бардыбай — Үхсэний чинь олон мал...

	Сыйлыбай — Юу гэнэ ээ? Чи чинь үнэн хэлж байна (шулганасаар гадна зогсож байгаа улсын дэргэд ирнэ)

	Баймурат — Хүүе авгай. Охин маань хаа очив. Сая гэрээс битгий гарга гэсэн шүү дээ? Ноднин өгье гэхэд үгэнд ороогүй бил үү чи. Одоо энэ охиноо танилцуулъя гэсэн юм сан. Шуламсын орноос ирсэн юмнууд миний угт ганц хүрч дээ. Ёо ёо ёо одоо яадаг бил ээ (гээд Загыйпааг зодно).

	Кыйлыбай — Ээ чааваас хэн аваад явчхав? учрыг нь хэлээч.

	Оторч — Би хэнийг таних юм бэ? Салхи унаад хөөсөн ч гүйцэхгүй даваагаар давах шиг боллоо доо.

	Сыйлыбай — Заналтайгаар жарыг туулгаад, далыг хөтлүүлчхээд хоосон буцвал, унага ч үлдээхгүй хувхайруулъя даа чамайг. Алибек, Алибек гэж хашхирна

	 

	хөшиг

	 


ДОЛООДУГААР ҮЗЭГДЭЛ

	 

	Казах гэр. Хоймор нь хураасан эд хогшил. Зүүн талд нь дугуй толгойтой ор, түүний өмнө Нуркалый сууна. Баруун талд нь гоё зассан орны урд гоёхон хувцасласан охид залуучууд сууна. Хөшиг нээхийн өмнө «хүүхнүүд жаргалтай болтугай», «ерөөл бат орштугай, дээшээ суу, дээшээ сууцгаа» гэх эмэгтэй хүний дуу сонстоно. Хөшиг нээхэд,

	Найрын ахлагч — За нөхөд минь. Хоёр хүүхдийн жаргалтай сайхан амьдралын төлөө идээнийхээ дээжийг тогтооё.

	Хүмүүс — Тэгцгээе, тэгцгээе, сайхан байна, сайхан байна.

	Найрын ахлагч — Аль вэ? Залуучууд тоглож наргицгаа.

	Нэгдүгээр залуу — Усны эх ууландаа гэдэг бил ээ. Найрын ахлагч эхлэг. Бид дагая.

	Найрын ахлагч - (Домбороо хөглөөд) За тэгвэл ахмадаараа эхэлье дээ.

	Жаргалтай найр сайхан шүү.

	Өнийн хүслээ биелүүлсэн залуус

	Өгөөмөр найраа хийх сайхан шүү.

	Найрынхан баярлалдан шуугина.

	Хөвүүд залуус минь дуул дуул.

	Хөөрөн нисэг, баярын дуу чинь.

	Гоолиг хүүхнүүд уяран хайлаг.

	Гол мөрөн атаархан шуугиг.

	Цээл сайхан дуу чинь

	Уулын өндөрт дүүлэг.

	Цэгц сайхан биест нь

	Цэцэг ч бол баярлаг.

	Жаргалтай шинэ амьдрал

	Үүдээ та нарт нээжээ.

	Жинхэнэ эх орондоо

	Эзэн нь та нар боллоо.

	Найрынхан баярлалдан шуугина.

	Хар уулсын тэндээс

	Нүүдэллэн тэнэж ирлээ.

	Хар хөлсөө асгаж 

	Зовж зүдэж явлаа.

	Гучин нас хүртлээ.

	Зовж шаналсныг бодоход 

	Хоёр нүдний минь нулимс 

	Ус мэт асгардаг бил ээ. 

	Хоёр ижилхэн хээр нь 

	Хөл нийлүүлэнхэн гишгэлнэ.

	Хос хоёр амраг нь 

	Хүслээ нийлүүлэнхэн жаргана.

	Урамтай сайхан дуундаа

	Жигүүр ургуулж өгөөд 

	Уулын бүргэдээс өндөрт

	Нисгэх ямар сайхан 

	Учирсан амрагаа дагуулж

	Аваад эх орондоо

	Удаан жаргалаа эдлэн

	Амьдрах ямар сайхан.

	Зөөлөн салхи эелдэг сэвэлзээд 

	Нуурын усыг долгилуулан наадна.

	Аяар тэр салхи аялах замдаа 

	Алтан тарианы түрүүг илэн наадна.

	Хүмүүс баярлалдан шуугина.

	Нуркалый — 

	Залуус охид, ач нар үрс минь 

	Жамаал Бирдикшилийнхээ хуримд ирээд, 

	Зүгээр суугаад яах вэ дээ яах вэ дээ. 

	Жаргал цэнгэлийнхээ дуугаа дуулцгаа.

	Найрын ахлагч - 

	Залуус охид минь цэцээ үзэлц, цэцээ үзэлц. 

	Ус нутгаараа талцан суу, талцан суу. 

	Харилцаа дуугаа дуулан эхэл.

	Хавтай бүжгээ үүсгэн эхэл.

	Ус нь байж ургамлаа тэжээдэг 

	Эрчүүл нь байж эхлээч дээ дуугаа.

	Залуучууд —

	Галууны хөл далавч нь бол 

	Эрийн далавч морь нь байдаг

	Галтай залуу насанд минь бол

	Хонгор чи минь далавч нь байдаг.

	Хонгор та нар байхгүй бол 

	Хорвоод сайхан нь юу байх вэ.

	Хүүхнүүд — 

	Шарга морио унаад талыг туулав.

	Саатан суух зуураа таныгаа бодов.

	Хар нүд чинь тормолзоод ирвэл сайхан аа. 

	Халуун сэтгэл байвал ярилцаад үзэх сайхан аа.

	Хонгор та нар минь байхгүй бол 

	Хорвоод сайхан нь юу байх вэ.

	Залуучууд — 

	Хоёр зээрд мориныхоо 

	Нэгийг нь бидэнд худалдаач 

	Хонгор сэтгэл чинь байвал 

	Нэг өдөр ч хамт байя.

	Хонгор сэтгэл чинь байвал 

	Нэг өдөр ч хамт байя.

	Хүүхнүүд — 

	Хүрэн морь чинь хөлстэй ч 

	Хүдэр жолоогоо дарсаар даа. 

	Хайр дурлалын үнэнийг сахиад 

	Хамт амьдрах бахтай даа. 

	Хайр дурлалын үнэнийг сахиад 

	Хамт амьдрах бахтай даа.

	Хүүхнүүд — 

	Тарган морийг сайварлуулсаар 

	Шавар намгийг туулав.

	Сайхан чамдаа очих гэж 

	Санасан сэтгэлийг минь яана даа. 

	Сайхан чамдаа очих гэж 

	Санасан сэтгэлийг минь яана даа.

	Залуучууд — 

	Хоёр зээрд мориныхоо 

	Нэгийг бидэнд худалдаач 

	Хонгор хайртай хүүхнүүд минь 

	Нэг өдөр ч бол хамт байгаач. 

	Хонгор хайртай хүүхнүүд минь 

	Нэг өдөр ч бол хамт байгаач.

	Хүүхнүүд — 

	Хүрэн морь хөлстэй ч бол 

	Хүдэр жолоогоо дарна.

	Хүүхэн хонгорыгоо хүссэн

	Та нарын минь сэтгэл сайхан даа.

	Залуучууд — 

	Чиний хөмсөг - миний хөмсөг 

	Огтолж болшгүй хөмсөг сар юм 

	Чиний зүрх - миний зүрх 

	Огт салгашгүй нэг төрсөн юм.

	Чиний зүрх - миний зүрх 

	Огт салгашгүй нэг төрсөн юм.

	Хүүхнүүд — 

	Үүд хаалга нь нээлттэй бол 

	Алтан булаг ч оргилоостой 

	Нэг маань алт, нэг маань мөнгө 

	Хаанаас ингэж ололцоов доо.

	Нэг маань алт, нэг маань мөнгө

	Хаанаас ингэж ололцоов доо.

	Залуучууд — 

	Гэрлэнэ гэхэд амьсгаа давхцан 

	Зүрх сэтгэл минь яарна 

	Алаг зүрх минь юунд ингэж 

	Хэний төлөө тэмүүлнэ вэ.

	Алаг зүрх минь юунд ингэж

	Хэний төлөө тэмүүлнэ вэ.

	Хүүхнүүд — 

	Хоёр хээр морийг ижлээр нь 

	Тэргэнд хөллөж бэлдээд

	Бид гомдвол гомдъё

	Та нарыгаа гомдоохгүй юм сан.

	Бид гомдвол гомдъё

	Та нарыгаа гомдоохгүй юм сан. 

	Залуучууд — 

	Даръя хуураа, наргия.

	Арван хуруу минь чилэг 

	Чилбэл чилэг арван хуруу минь 

	Харин охидын минь сэтгэл сэргэг.

	Чилбэл чилэг арван хуруу минь 

	Харин охидын минь сэтгэл сэргэг.

	Хүүхнүүд — 

	Усны эхний төгөлд 

	Уяхан шувуухай жиргэнэ.

	Түмэн ардын жаргал 

	Түүнээсээ сайхан дуутай.

	Бүгдээр - Ард түмний жаргалд 

	Алтан нар гэрлээ өгнө. 

	Азтай хөвүүд охидод минь 

	Ариун дэлхий цэцгээ өгнө.

	Түмэн ардын жаргал 

	Нар шиг гэрэлтэй байг.

	Түүний охид хөвүүд нь

	Цэцэг шиг дэлгэр амьдраг.

	 

	ТӨГСӨВ

	 

	Казах хэлнээс Б. Бааст, Насанжаргал хоёр орчуулав

	 


НАЙРАГЛАЛ

	 


БҮРГЭД

	Найраглал

	 

	Зол жаргал нь цэцэг шиг дэлгэрсэн охид хөвүүддээ 

	Залуусын наадмын цогтой халуун баяр хүргэж 

	Өвгөн буурал ахынхаа сэтгэл тавин өргөсөн 

	Өчүүхэн бэлгийг хүлээн авахыг хичээнгүйлэн эрье.

	Зохиогч

	 

	Хөх Сүмбэр оргил

	Сүрэг цагаан үүлс аажим удаан нүүж, 

	Сүүмгэр хачин зэрэглээ, хөхрөн татаж байдаг. 

	Сум ч дүүлэн хүрэмгүй Хөх Сүмбэр оргилд, 

	Сав ертөнцийн наран анх түрүүлэн мэндэлдэг. 

	 

	Хан тэнгэрийн ойлд мөнгөн багана болж, 

	Сүр жавхаагаа бүгдэд гайхуулан байдаг 

	Алтайн Хөх Сүмбэр Оргилд үүлс тогтон саатаж, 

	Хөхиүн сэтгэлийн мэндийг түүнд хүргэн өнгөрдөг.

	 

	Сүхийн сэрийн өрсөлдсөн өндөр нам оргил нь 

	Сүрэглэн бэлчих ан гөрөөс баян, элбэгтэй. 

	Шуугин найган ганхагч өтгөн ой хөвч нь 

	Сүр жавхаа нэмэн, чимэг болдог нь бахтай. 

	 

	Буга согоо нь бог мал шиг бэлчсэн, 

	Булга минж нь ус модондоо бужигнан наадсан 

	Хар, хүрэн баавгай нь гөрөөчин хүн шиг сүлжсэн, 

	Халтар үнэг, саарал чоно нь хагшин шуугилдсан 

	 

	Энэ сайхан нутагт эргэх зун ирэхэд, 

	Элгэн садан овогтон, ус бэлчээр сэлгэн, 

	Хөх Сүмбэрийн зуслан өөд өдөр шөнөгүй нүүхдээ 

	Хомтой тэмээгээ ч амраадаггүй нь дүрвэн яваа мэт. 

	 

	Хонгор салхи авчрагч, өвсний үнэрийг хүсэн 

	Холын нүүдэлд гарагч, малчин ард олны 

	Хөвөрч нийлсэн мал нь майлан шуугих сонин, 

	Хөгшид өвгөд настны хөөрч ярих хачин. 

	 

	Атан тэмээний нуруунд унь хана хомноод, 

	Авдар хунз тэгнээд, ачаа бараагаа татжээ. 

	Зарим тэмээний нуруунд араг шээзгий тэгнээд 

	Жаахан хөөрхөн хүүхдийг жин тааруулан суулгажээ. 

	 

	Үдэш орой унтаж, үүр цүүрээр босон 

	Үнээ малаа шуугиулан, ингэ тормоо буйлуулан 

	Холд нүүгч олны замд явааг нь харахад 

	Хатгуурт2 хоносон нь ч үзэгдэнэ, овоохойд шургасан нь ч байна.

	 

	Энэ алсын нүүдэлд, сандарсан зарим авгай3 

	Эд агуурсаа янзалж, эмхлэх цэгцлэх байтугай, 

	Хоёр хана босгож, дээвэр дээр нь хаяад, 

	Хорогдож байхыг нь харвал мөн ч хачин ажээ. 

	 

	Хөх Сүмбэр Оргилын хавьд нүүж ирээд, 

	Хөх ногоон дэнжид нь буугаад байх сайхан. 

	Хүүхэд хөгшид цөмөөрөө санасан хүсэлдээ хүрч, 

	Хүүрнэн ярьж суухад үзэмжит байгаль нь сайхан. 

	 

	Рашаан болсон ус, эм болсон өвсөнд нь 

	Адуу мал дураар бэлчиж байх нь сайхан. 

	Азай буурал өвгөд ариун хүслээ илэрхийлж 

	Алтай сайхан нутагтаа ашдын өлзийг хүсдэг. 

	 

	Хөх Сүмбэр Оргилын «Хара саз» гэдэг зуслан 

	Гоц гойд үзэсгэлэнтэй, хавийн нутаг дотроо, 

	Нуур нугад шуугьсан хун галуу шувуундаа 

	Нутгийн айлууд ирлээ гэж тогоруу мэдээ хүргэнэ. 

	 

	«Хара саз» зуслангийн тэнүүн цээл дэнжид 

	Хамаг олон малчид гүүгээ эгнүүлэн бариад 

	Унага даагаа жир жир шуугьж байх сайхан. 

	Охид хөвүүд «жар жараа» дуулж байх соньхон. 

	 

	Элээж өнгөрүүлсэн цагийнхаа урт удаан замд 

	Элдвийг амсаж үзсэн өвгөн буурал ахсын 

	Идэх нүнжиг хоол нь хурганы уураг шиг мах, 

	Уух шимтэй унд нь балын амттай айраг... 

	 

	Жемкейтийн Хөх Оргилын сүрлэг сүндэр хясаанд 

	Жигүүртэн шувуу ан гөрөөний элбэгийг яах вэ. 

	Усны шувуудын гангар гунгар жиргэн дуулах 

	Уул хадны эрэлхэг жигүүртний шагшихтай нийлнэ.

	 

	Хөхрөн харагдах хөвчинд нь хөхөө уяхан донгодоход 

	Хөх ногоон өвсөнд нь өнгийн бялзуухай жиргэнэ. 

	Төгөл хусны намаанд алтанхан гургалдай дуулахад 

	Түмэн зүйлийн цэцэг алаглаж байх бахтай. 

	 

	Булаг шандаас боргилсон тунгалаг усны хэлхээ 

	Буух том голын мянган нийлбэр болоод 

	Түг түмэн горхины хурдан урсгал бөөгнөж 

	Түрлэг ихтэй голуудыг мэлтэлзүүлж байх хавтай. 

	 

	Жемкейтийн Хөх Оргилын ноёлог өндөр орой нь, 

	Жирийн хүн хүрэмгүй битүү хадан хясаа, 

	Цавцайх цагаан тэргүүн нь үүлэн дунд умбана. 

	Цаад наад талаас хүрхрээ омогтой бууна. 

	 

	Ноён шовх хясаанд мацах зам ч алга, 

	Нутаглая гэж бодсон ч аятай газар алга, 

	Анчин эрэлчин явсан өжир ховор жимийг 

	Ажигч сайн эрс өдрийн од шиг олох бий.

	 

	Алтайн Ага Иыга4

	Хөөг манангүй цэлмэг, сайхан өдрийн эрэнд

	Хөх Сүмбэр Оргилын шовх орой нь харагддаг.

	Урьд хожид үзэгдээгүй нэг шувууны сураг

	Урц гэрийг дамжин яригдаж эхэлдэг байна. 

	 

	Тэнгэрийн тунгалаг сайханд нэг өдөр гэнэ. 

	Тэртээгийн тэртээ алсад нэг сонин шувуу 

	Элэн халин нисээд алга боллоо гэж хүмүүс 

	Энгийн ч биш учиртайхан ярих боллоо гэнэ.

	 

	Сайхнаас сайхан ийм юмыг «үнэ цэнгүй» үзлээ. 

	Сайхан юм гэдэг ёстой л ийм байдаг байх. 

	Тэнэгэр Хөх Оргилын буян хишгийг харлаа гэж 

	Тэнгэр дээдэстээ хүмүүс сүслэн бишрэх ч харагдана. 

	 

	Хангарди шувуу газрын хаанаас төөрөн ирээд 

	Хаа нэгтэй өндөглөсөн байж юун магад. 

	Азнаж хүлээж байгаад тэр шувууг харъя 

	Ахиад заавал үзэгдэнэ гэж зарим залуус харуулдана. 

	 

	Ажиглан хүлээсэн хүмүүс хүссэн шувуугаа харжээ. 

	Алмайрч гайхахаар ч сонин учрал үзжээ тэд. 

	Янгир ямааг ганцхан дайрч шүүрээд тэр шувуу, 

	Тэнгэр өөд дүүлэн нисээд гарч гэнэ, харсаар байтал.

	 

	Хоёр далавчаа хумьж, сум шиг шүнгэнэн

	Хад уулыг нэвт шувт хага зүсэх мэт шумбан

	Уулын аль том гөрөөсийг ч барин байхыг 

	Үзэж харах бүрийдээ анчид гөрөөчид атаархлаа.

	 

	Уулын салхийг сөрж, халин одох ид нь

	Хүний нүд ирмэхийн агшин төдийд л гэнэ.

	Үүлийг хага зүсэн, өнгөрөн гарах шид нь 

	Цахилгаан гялбаа шиг цайвалзан байх юм гэнэ.

	 

	Ухасхийн ан дээр буухад салхи сүүлэнд нь исгэрнэ. 

	Урт сайхан далавчаа дэвүүр шиг хумхина гэнэ. 

	Ярдаг догшин нэртэй гунан морь шиг бар ч 

	Яаж ч чадахгүй төдхөн үнгэгдэж5 байх юм гэнэ.

	 

	Барьсан антайгаа ноцолдож6, сандарч, тэвдэж байдаг 

	Бүтэлгүй зарим бүргэдээс гоц сайхан шинжтэй. 

	Хүрнэ гэсэндээ хүрээд, барина гэснийгээ барьчхаад 

	Хөх тэнгэрийн өндөрт хөөрөн халин явна гэнэ.

	 

	Агт морио магтаж, анч бүргэдээ гайхуулагчдад 

	Аварга энэ бүргэдийн адбиш алдар түглээ. 

	Айрагт сахлаа дүрэн суусан азай буурлууд ч 

	Амьдралдаа ийм бүргэдийг үзээгүйгээ хүлээлээ.

	 

	Бүргэд барьсан ангийн арьс элдсэн хүмүүс ч 

	Бугын арьсны год үнгэн суусан залуус ч 

	Гайхамшигт өнөө Ага Иыгыг барьсан юм шиг, 

	Гал цог шиг хадуун яриа өдөржин дэлгэнэ.

	 

	Хийх юмаа олж ядан байгаа зарим нь 

	Хийгээд хийгээд барамгүй ажилтай болсон мэт ... 

	Хүчтэй айрагт халсан агь буурлууд ч гэсэн 

	Хөх Оргилын өнөө бүргэдийг барьсан гэх шахна.

	 

	Өвс ногоо гандаж, сэрүүн намар ирлээ. 

	Өвөлжөө нутгаа тэмцэн, нүүх цаг боллоо. 

	Харин тэгэхэд Хөх Оргилын домогт бүргэдийн 

	Хавтай сайхан алдар гандахгүй цуурайтан байлаа.

	 

	Ага Иыгын дэгдээхэй

	Хөх Сүмбэр Оргилд гайхамшигт бүргэд нутагласаар ... 

	Хөврөн өнгөрөх сар жил ч улиран эргэсээр ... 

	Аглаг тэнгэрт элэн халигч тэр шувуу ч 

	Алтайн ноёлог сарьдгуудыг элгэндээ тэвэрсээр байв.

	 

	Ага Иыгын дэгдээхэй хаа байдгийг Даулет мэджээ. 

	Авах сан гэдэг хүсэл түүнд аль хэдийнээс төржээ. 

	Харин тэгэхэд Хөх Сүмбэр Оргилын хэцүүд л 

	Хамаг санаа сэтгэл нь зовсоор байсан ажээ.

	 

	Даулет нутагтаа алдарт «Кусбек7 шора8» юм байжээ. 

	Дархан тэр алдар нь ирсэн энэ нутагт ч түгжээ. 

	Хөх Сүмбэр Оргилын Жемкейт гэдэгт хүрэх 

	Хүчир бэрхтэй цорын ганц жимийг тэр нээжээ.

	 

	Ус нутгийнхан Даулет Кусбекийн ухаантайг магтана. 

	Уулсын өндөр Алтайн авхаалжит ганц эр гэнэ. 

	Алтайн Ага Иыга музбалагын ангаахай дэгдээхэйг 

	Авбал ч авч чадах ганц хүн нь гэж нэрлэнэ.

	 

	Даулет Ага Игыгын ааш араншныг сайн мэджээ.

	Даяар олондоо домоглон ярих нь ч содон сонин гэнэ. 

	Ага Иыгын дэгдээхэйг гартаа оруулж авахгүй бол 

	Аав ээжээс төрсний хэрэг ч юу бил ээ гэдэг байжээ.

	 

	Ага Иыгын дэгдээхэйд олон эр санаа тавьсан ч гэсэн 

	Авч чадсан хүү өнөө хүртэл гараагүй нь сонин.

	Тэгэх тусам нь гэсэн шиг жигүүр даль нь гүйцэхээр 

	Тэнгэрийн өндөрт нисэн одсоор Ага Иыгын дэгдээхэй

	 

	Бартаат Хөх Сүмбэрт Ага Иыга нутагласаар байлаа. 

	Баяд ноёддоо зарим нь барьж өгнө гэж амлалаа. 

	Олонд нэртэй Аргалаа олж ирэхээр ч явлаа. 

	Унасан морио эцээж өөрийн биеэ ч зовоолоо.

	 

	Уран арга самбаатай нь ганцхан Даулет байжээ. 

	Уулын араатан жигүүртэнд одтой нь ч тэр бил ээ. 

	Кусбек Шора түүнийг барьчихаж магад гэхдээ 

	Хөх Оргилын байцаас Ага Иыга буухгүй байлаа.

	 

	Гуаданаар9 хун шувууг ч бариулсан удаатай болохоор 

	Хүмүүс Даулетэд өлзийтэй сайхан үгээ зориулна. 

	Хүндэт олныхоо итгэл магтаалыг Даулет бодовч 

	Хөх Оргилд хүрч чадахгүй бас л зовсоор ...

	 

	Аз болоод орчих магад гэж тор морхон татавч, 

	Ага Иыга түүнд хавьтахгүй халин дүүлнэ. 

	Хөөрхөн дэгдээхэйг нь барих гэж хэчнээн мэрийвч, 

	Хөх Оргилд хүрэх зам ердөө олддоггүй яана?

	 

	Нутгийн түмэн домоглодог Жазайл Шор10 гэж байжээ. 

	Нэг сүрхий бүргэдчин, нэн ч сайхан бүргэд хоёр байжээ. 

	Ард олон Даулетийг бас л түүнтэй зүйрлэнэ. 

	Аялгуу дуу домбортоо алдрыг нь өргөн дуулна.

	 

	Хөөрхий Даулет насжиж, нүдний хараа муудаж, 

	Хөх Оргилд хүрэхэд амаргүй байсан ч гэсэн, 

	Агт морийг нь уядаг, анч бүргэдийг нь малладаг, 

	Анхил хонгор Жанбота гэдэг охинтой байж гэнэ.

	 

	Хөөрхий Жанбота нь хосгүй үзэсгэлэн төгс гэнэ. 

	Хөөрсөн хэлсэн үг нь сэтгэл зүрх догдлуулна гэнэ. 

	Алаг үрээ ер яана гэж Даулет бас зовно. 

	Анхил хонгорхон ганц минь гэж үргэлж энхрийлнэ.

	 

	Эхээс орь ганц болохоор нь элдэв юм боддог байж, 

	Эрэгтэй хүүхэд шиг хувцаслаад үс гэзгийг нь нууж гэнэ. 

	Бүстэй хүүхэд гэж хэн хүнгүй санадаг байж, 

	Бүргэдээр ан хийлгэж Жанбота явдаг ч байж ...

	 

	Уулын бүргэдчиний охин ухаалаг сэргэлэнг яана. 

	Уран гол шиг биеийнх нь хайр булаамыг яана. 

	Эцэг эх хоёртоо өмөг халамжтайг яана. 

	Эрвэн дэрвэн өссөөр арван найм ч хүрлээ.

	 

	Нутаг усны багачуулаас зожиг зайд өсөж

	Нэн дуртай үйлс нь моринд онцгой адтай. 

	Аавынхаа хэлсэн үгээр амьдралын жолоо барьж,

	Ага Иыгыг барих гэж алсалж тэр явна.

	 

	Ага Иыгын бэрх үүр ан гөрөөсөөр дүүрсээр,

	Амьтан хүн хавьтахгүй халил элгэн гэгдсээр, 

	Ганцхан Жанбота охин ахих зам эрсээр,

	Гайхал хөөрхөн дэгдээхэйн шагшин шуугихыг сонсжээ.

	 

	Халил хадны элгэнээс шархан амаа ангайлгаад

	Хагших дэгдээхэйн дуу Жанботагийн сэтгэлийг гижигдэнэ.

	Хүсэл зориг нь түүнийг дэгдээхэйг барьсан юм шиг өргөж 

	Хөх Сүмбэр Оргилын ноёлог оройгоор дүүлүүлнэ.

	 

	Энхрий Жанбота охин хонуут өнжүүт явна. 

	Эцэг эх нь түүнийхээ араас санагалзан зовно.

	Тэнгэр дээдэс өршөөж, тэрний минь хувь заяаг 

	Тэнэж агнаж явдаг эр хүйстэй болгох нь яав гэнэ.

	 

	Ага Иыгын дэгдээхэйг гартаа оруулаагүй цагт 

	Амар заяа үзэхгүй нь Жанбота охины сэтгэл, 

	Цогтой залуу нас, хүслийн нь жигүүр болно. 

	Жолоогүй халуун мөрөөдлийг нь Хөх Сүмбэр даллана.

	 

	Хөх тэнгэрийн мандалд шувуу шиг дүүлэхийг хүснэ. 

	Хөх Оргилын оройд хүрч чадахгүйдээ атаархана. 

	Ага Иыгын дэгдээхэйн халуун зөөлөн үүрэнд 

	Амьдарч байдаг хувьтай жигүүртэн ч болох нь яав гэнэ.

	 

	Алдарт Хөх Оргилд хүмүүс хүрэлгүй буцсаар ... 

	Ага Иыгын дэгдээхэй олны хүслийг булаасаар ... 

	Даль жигүүр нь гүйцээд дэгдээхэй үүрээсээ нисээд 

	Дархан тэнгэрт дүүлбэл бүр ч баригдахгүй нь лавтай.

	 

	Буурал аавынхаа үгийг Жанбота охин бодно. 

	Буянтай мэргэн сургаалыг нь үргэлж цээжнээ санана. 

	Бүлээн зөөлөн үүрнээсээ дэгдээхэй хэзээ нисэж, 

	Бууж суух газар нь хаа болохыг үзэх гэнэ.

	 

	Тэмдэгт нэг өдөр тэнгэр цэлмэг, салхигүй, 

	Тэмүүлж хүссэн Жанбота гайхалтай юм үзлээ. 

	Ага Иыгын дэгдээхэй үүрээсээ доошоо өндийж, 

	Алтан жигүүрээ дэлгээд нисэхийг завдахыг нь харжээ.

	 

	Тэгтэл өнөө дэгдээхэй нисэх ч гэж ниссэнгүй, 

	Тэрхийтэл үргэх мөртөө үүрээсээ нисэн гарснаа, 

	Тэнгэрийн уудам мандал өөд дэвэн гарсангүй. 

	Тэртээ оргилын ёроол руу тэр чигээр бууж гэнэ.

	 

	Дэлгэр зуны эрэн гэдэг тэнэгэр удаан хугацаа 

	Дэгдээхэй ч гэсэн үүрэндээ удаан аажим торнидог. 

	Алтан жигүүрээ дэлгээд нисэх цаг нь болоход 

	Ага Иыга өөрөө алсын нислэгт сургадаг бил ээ.

	 

	Асралт Хөх Оргил Ага Иыгын түшиг юм.

	Ага Иыга өөрөө ард олны хүсэл юм.

	Айл амьтан нүүж, халиун намар боллоо. 

	Аягүй эзгүй нутаг Жанботад зэвүүн аймшигтай.

	 

	Уулын хонгор мориндоо, ташуур өгөн ухасхийв.

	Урьд нь харагдах бэлээр яаран зүтгэн мацлаа.

	Ага Иыгын дэгдээхэйг алдлаа гэж тэр зовно.

	Ариун хүсэл мөрөөдөл минь манан мэт замхрав уу гэнэ.

	 

	Уулын хонгор морь нь удамтай адгуус байжээ. 

	Үлээх салхитай ч уралдсан чадах л морь байжээ. 

	Моринд дуртай хүмүүсийн хайр татсан унага ажээ. 

	Магтаал сайшаалд орсон нь нэг удаа ч биш юм ажээ.

	 

	Хонгор морины явдал эзний сэтгэлд зохицов гэнэ. 

	Хазаар даран хурдлах нь нэг л хэвийн биш гэнэ. 

	Хүн амьтан харвал ид шидтэй юм уу гэмээр гэнэ. 

	Хуй салхи ч харвал атаархаж жөтөөрхмөөр болов гэнэ.

	 

	Дэгдээхэй нисэж буусан Жемкейтэд хүрэх жим 

	Дэм дамыг нь мэдэхгүй хүнд тэр чигээр аюул. 

	Борог өвс дарж, битүү мод хөшилдчихөөд 

	Бяцхан л эвгүй гишгэвэл амь алдах нь тэр гэнэ.

	 

	Барилдаж ширэлдсэн шигүү ойн зай завсраар 

	Барсайж сарсайсан шовх уулс өрсөлдөн харагдана. 

	Байнга харж нүдэндээ дасгасан Жанбота охинд 

	Байцат Хөх Оргил дэх үүр хоосон харагдана гэнэ.

	 

	Амь тавин зүтгэсээр Хөх Оргилын салаанд 

	Арай хийж хүрч иржээ хөөрхий Жанбота охин. 

	Ойн шувууд түүнд баяр дэвшүүлэх мэт шуугьж, 

	Омогтой ширүүн гол хөөс сахруулан хүрхэрнэ гэнэ.

	 

	Хэчнээн аймшигтай газар ингэж хүрч ирснээ, 

	Хэрхэвч бодоод Жанбота олохгүй мэл алмайрчээ. 

	Ус шуугина, мод ганхана, уул ч шуугих шиг 

	Шувуу жиргэнэ, сүлжин ниснэ, нэг л жигтэй.

	 

	Амьдралын олон үзэгдэл нүдэн өмнүүр жирэлзэнэ. 

	Ариун хүсэл бүтэхгүй, ингээд өнгөрөх юм бол 

	Ага Иыгын үүрийг ядахдаа нэг сайн харъя гээд 

	Ажиглан ширтэж гэнэ Жанбота Хөх Оргил өөд.

	 

	Хайртай хонгор морь нь үргэж цэрвээд байна гээд 

	Хаа ямар дайсан байгаа нь ер үзэгдэхгүй гэнэ. 

	Ага Иыгын үүр байгаа хадны ёроолд хүрч гэнэ. 

	Алдалж ойчсон хүний бараа харагдах нь тэр гэнэ.

	 

	Хөөрхий Жанбота охин цөс хагартал айж гэнэ. 

	Хонгор мориныхоо дэлээс дэмий л зуурч гэнэ. 

	Тэглээ гээд яах вэ, хэсэг агшин өнгөрчээ. 

	Тэнгэр дээдсийн өршөөл яаж буухыг нь хүлээжээ.

	 

	Алдалж ойчсон хүн, амин голтой байх шиг 

	Ам нүүр нь цустай, аягүй ч гэдэг нь аргагүй, 

	Ага Иыгын дэгдээхэй гэсэн маань хүн байсан болов уу, 

	Арай ч ийм юм, байж болмооргүй санжээ.

	 

	Ага Иыгын дэгдээхэй ниссэн газрыг андуурав уу, 

	Ажиглаж сайн харвал аргагүй л мөн байдаг. 

	Үүрээсээ ниссэн дэгдээхэй хаа буусан байх вэ? 

	Үнэндээ л энд буухаас яавч зайлахгүй санжээ.

	 

	Хөлгийн жолоог эргүүлж, нүдээрээ хайгуул хийлээ. 

	Хөдлөх гарах чимээг хянуур соргог ажна. 

	Эмээлтэй хүрэн морь зогсож байхыг үзлээ. 

	Энэ ямар жиг вэ, нөгөө хүнийх байх нь ээ.

	 

	Хүүхэн хонгор Жанбота хүрэн моринд очлоо. 

	Хүн амьтангүй газар морь байдаг нь хачин. 

	Аглаг буйд ууланд амь зууж явдаг 

	Аавын хүүгийн морь гэж Жанбота таалаа.

	 

	Хүрэн морины дэргэд хүний хувцас байна гэнэ. 

	Хүүхэн сайтар ажвал өнгөтэй л эдлэл байна гэнэ. 

	Энэ хувцас хүүхэнд элдэв юм бодуулжээ. 

	Эрхбиш нэгэн явдал энд болсны тэмдэг 

	 

	Эмээл хазаарын тоног чимэглэл нэг л гоёхон 

	Эр хүн ёстой уран гарын чадал гаргажээ. 

	Хүрэн морийг харсан ч агтын унага л байна. 

	Хүчир холын замыг туулж ирсэн нь илхэн.

	 

	Шар бөгжөөр хажсан цахиур буу байна.

	Морь хувцас тэргүүтний сахиул юм шиг байна. 

	Эр морь, эмээл хазаар, зэр зэвсгийн 

	Эзэн нь хэн бэ, энийгээ юунд орхин одов оо.

	 

	Жанбота мориноос буулаа, бууг авч үзлээ.

	Зүйл зүйлээр эргэцүүлэн бодож ажиж зогслоо. 

	Эр морины сайныг шилэн унаж нөхөрлөөд

	Энд ирж чадсан хүн, тэнд хэвтэгч байх нь ...

	 

	Эмээл хазаар, хувцас хунарыг эргүүлж тойруулан, 

	Эргэцүүлэн бодсоор учрыг нь оллоо. Жанбота хүүхэн 

	Ага Иыгын дэгдээхэйд хүрэх гэж мацаж яваад 

	Ангал хаднаас нурж осолджээ гэж бодлоо.

	 

	Хүрэн мориндоо мордоод, шуугиулан хүрч одлоо. 

	Гүн хар нүдээ хөдөлгөнхөн залуу эр хэвтсээр 

	Зайлуул та осолджээ. Ямар тус дэм хэрэгтэй байна? 

	Жанбота хэчнээн асуувч залуу ердөө ам нь ангалзана.

	 

	Өөрийг нь түшсэн хүнээс илч хүч авах шиг. 

	Өнөө залуу хөөрхий хар нүдээ нээлээ.

	Хацар нүүрийг нь арчиж, шарх сорвийг нь боолоо. 

	Хатаж омголтсон аманд нь хүйтэн юм цутгалаа.

	 

	Шаагин шуугьсан голоос хүйтэн ус авчрав. 

	Сайхан залууг угааж, чадах тусаа хүргэв. 

	Удаж түдсэнгүй залууд ухаан мэдээ оров. 

	Учирсан биеэ тэмтэрч, юу болсныг үзэв.

	 

	Толгойгоо арайхийн өргөж, эргэн тойрон харснаа 

	Тэнгэр дээдэст залбирав, амьд мэнд үлдсэндээ... 

	Замын урт хүзүүнд нөхрийн сайныг олсондоо 

	Жанбота хүүд баярлан, мушилзан тэр инээв.

	 

	Залуу хүүгийн толгойг өвөр дээрээ түшүүлэв. 

	Жанботад тэгэхэд өнгийн юм бодогдолгүй яах вэ. 

	Ага Иыгын дэгдээхэйг барих гэсэн мөрөөдөл нь 

	Аль хэдийн түүнээс өтөлж өвгөрөн холдов.

	 

	Идэр залуу эр өөрийн байдлыг туршихаар

	Ид хав зааж, хүч хөвчлөн босоход

	Яйртал үйртэл өвдөвч, яс нь бүтнийг мэдэв.

	Яах ийхийн завдалгүй хөлс нь ус шиг асгарав.

	 

	Домогт Хөх Оргилыг догшин хилэнтэй харж, 

	Дотроо бодсон зүйлээ гаргаж хэлэхээр шийдэж, 

	Хамаг бие нь шатах шиг, өвдөн шархируулахыг бодолгүй,

	Хатан зоригийг барьж, ингэж тэр шивгэнэлээ.

	 

	Ага Иыгын дэгдээхэй, тэнд үүрнээсээ буусан 

	Авахыг бод доо, миний хайрт дүү хүү чи, 

	Түмэн олны хүсэл, түүнийг барихад байлаа.

	Дүү хүү минь чи, тэр хүслийг нь биелүүл.

	 

	Санаж хүссэнээ хэлсэндээ, залуугийн сэтгэл хангалуун. 

	Саруул сайхан ч харагдана, галтай цогтой нүүр нь. 

	Тэнд гэсэн зүг рүү нь Жанбота гүйн одлоо. 

	Дэгдээхэйг олох гэхээс зүрхний нь цохилохыг яана.

	 

	Өвс ногоо нь хилэн, өнгийн цэцэг нь хивс 

	Өн тэнүүн өлзийтэй сайхан тийм газар, 

	Дэгдээхэй далавчаа дэлгэн дэрвэн цэрвэн харагдана. 

	Дэгдэж гүйсээр хүрлээ, дэргэд нь мань Жанбота.

	 

	Дэгдээхэй Жанботагаас айж, дэрвэн хэчнээн зугтавч, 

	Дээр тэнгэрийн мандалд дэгдэн гарах болоогүй...

	Жанбота түүнийг юмаар бүтээн барьж авлаа. 

	Залууд аваачиж өгөхдөө « Бүргэд чинь өлзийтэй болог» гэлээ.

	 

	Амь мэнд үлдвэл заяа минь тэр боллоо,

	Ар нутагтаа хүрвэл аз ч тэр биз ээ.

	Хэрэв ингээд үхвэл түмэнд минь дурсгал болог. 

	Хээр учирсан дүү минь наад дэгдээхэйгээ ав.

	 

	Эр хүн шиг гялалзсан энхрий бяцхан Жанботааг 

	Эзгүй хээр ууланд, эмэгтэй гэж мэдээгүй болохоор 

	«Дүү минь» гэж залуу эр аргагүй хэлэвч, 

	Дэгдээхэйгээ өөрөө ав гэж Жанбота зүтгэсээр өгөв.

	 

	— Хүрэн морь тэнд хүлээж байгаа байх 

	Хүрье ч гэсэн над чадал хүчин алга. 

	Хувцас хунар минь ч тэнд яадаг ч юм бил ээ. 

	Хувьтай сайхан дүү минь туслах арга байна уу?

	 

	Жанбота тийш нь явж, залуугийн юмыг авчирлаа. 

	Замд явж чадахгүйг нь мэдэх шиг ч боллоо. 

	Өвс ногоо зулгааж, дор нь зөөллөж дэвсээд 

	Өөр юугаар туслахаа олж ядан бүлтэлзэнэ.

	 

	Эрхэм залуу нөхөр бие чинь ямар байна?

	Эндээ гэхэд чамд хүнд зовлон учирч дээ. 

	Ага Иыгын дэгдээхэйг барьсан баяр байна. 

	Азнаж жаахан хүлээвэл илэр болох бол уу?

	 

	— Ага Иыгын дэгдээхэйг барихаар сэтгэл шулуудаад 

	Ах чинь энэ Хөх Оргилд дахин ирлээ.

	Өнөөдрөөс цааш удвал өд жигүүр нь гүйцээд 

	Өндөр тэнгэрийн ойлд нисчих байх гэж санагдлаа.

	 

	Үүрэнд нь хүрэх гээд авирч гарлаа ах чинь 

	Үнэндээ ч мацсаар байгаад ойртож очсоныг яана. 

	Гэтэл дэгдээхэй мэдээд үргэн нислээ үүрээсээ 

	Сэтгэл зүрх өвдлөө, осолдоод ч халтиран хийслээ.

	 

	Ямар хувь учралаар чамтай ингэж дайралдав. 

	Ян уулын мухарт яагаад бид золгов доо?

	Алтан амиа авруулдаг нэг учир байна. 

	Алд биеэ тэтгүүлдэг ончтой хувь байна.

	 

	Тэгээд залуу эр төрсөн эх нутаг 

	Төрүүлсэн эцэг эхээ ч цөмийг нь ярьж өглөө. 

	Үргэлжлүүлж цааш нь ярих гэж хэчнээн бодовч 

	Үнэндээ тархи толгой нь үймэрч мансуурах шиг боллоо.

	 

	Нэг хэсэг амсхийснээ яриагаа тэр залгаж, 

	Нэр минь Жекей, Жаудыр гэгчийн хүү. 

	Жавхлант Хөх Оргилд хүрэх гэж явсаар 

	Жемкейтийн ариун уснаас ч амсаж үзлээ би.

	 

	Хөөрхий эх эцэгтээ эр ганц хүү нь юм сан.

	Хүрэн морины минь хурданд нарны туяа ч атаархана. 

	Ангижирч энэ зовлонгоос салах цаг ирэх бол уу? 

	Аав ээжийн барааг амьд мэнд харах бол уу?

	 

	Эл хуль нутагт ингэж учрахын хувьтай

	Эрхэм дүү хүүгийн нэр ус хэн сэн бол?

	Үүрд журамлан нөхөрлөх анд нөхөр болъё

	Үнэн энэ хүслийг маань тэнгэр дээдэс батлаг!

	 

	Залуу анчин хүүгийн чин сэтгэлийн үгийг 

	Жанбота хүүхэн нэгд нэгэнгүй яг мэдлээ. 

	Өөртэй нь ав адилхан өвгөн эмгэн хоёрын 

	Өрөөл ганц хүү гэдгийг нь сонсон мэдэж аваад:

	 

	— Хөх Сүмбэр Оргилын мөнгөн шовх оройгоор 

	Хөөрөн дүүлэн явдаг бүргэд ч болох минь яав.

	Ага Иыгын дэгдээхэй болоод үүрэнд байх үед минь 

	Авсан хүү түүнтэй ханилах сан гэж боддог байлаа...

	 

	Өндөр тэнгэр өршөөж, өнийн хүсэл бүтлээ. 

	Өнөөдөр тантай би ингэж учирдаг байж.

	Аглаг уулсын гүнд ариун журамтныг минь учруулсан 

	Алтайн Ага Иыга Кандыбалагад11 ариун зүрхнээс биширнэ.

	 

	Алдарт дэгдээхэйг Жанбота мориндоо хайрцаглан ганзагалав.

	Адбиш том сайхны нь магтан шагшин явна.

	Асрах тэжээхийг нь тааруулж анд сургасан байвал 

	Атгадаа оруулж чадахгүй ан гөрөө алга гэнэ.

	 

	Гал оч гялалзсан хурц нүдээ гүйлгэн

	Хөх Оргилыг тэр хараа таслахгүй ширтэнэ.

	Далбагар том далавчаа дэлгэн нисэх гэвч,

	Даль жигүүр нь гүйцээгүйд даанч уурлан бухимдах шиг

	 

	Хөөрхий Жекейн бүх биеэр хавдар гүйлээ.

	Хөдлөх ч аргагүй боллоо, өвчин зовлонгийн хүндэд, 

	Хоёр ч хонолоо хээр араас хүн амьтан ч алга 

	Хонгор жаахан Жанбота яахаа ч мэдэхгүй мэлмэрнэ.

	 

	Хайр халамж тавьж, Жекейг эдгэрүүлэхийг бодон, 

	Хавдар гүйсэн биед нь усны замаг татлаа. 

	Хол ойрыг харуулдан хань бараа эрэвч 

	Хоёр мориноос өөр түшиг болох юм алга.

	 

	Хонгор морь нь гэнэт газар цавчлан тэмүүлэв. 

	Хоёр чихээ хайчлан, паргиж тургиж эхлэв. 

	Холын дов дээр гарч, алсын бараа харав. 

	Хоёр морьтон айсуйг осолгүй олж үзэв.

	 

	Морьтон хүмүүсийг ажвал Хөх Оргилыг чиглэжээ. 

	Мөдхөн ирэхийг нь хүлээвч, бас л төдхөн явна. 

	Үр намайгаа гэсээр хөөрхий аав минь айсуй юу. 

	Өөр хүн гэвэл хэн нь байж таарах бол?

	 

	Харуулдаж далласаар байтал, харалгүй тэд өнгөрлөө. 

	Харайж мориндоо хүрээд, хойноос нь Жанбота давхилаа. 

	Гүйцээд очвол аав нь ийм баяр байх гэж,

	Дагуулж Жекей дээр ирэхэд, гайхан алмайрч зогслоо.

	 

	Өндөр настай бүргэдчин учрыг олохгүй зогсоно. 

	Өр хайртай охинтойгоо уулзсаны учир уйлна. 

	Уяатай байгаа дэгдээхэйг хараад тэр баярлана. 

	Удаан жилийн хүсэл осолдохгүй биелснийг мэдлээ.

	 

	Нүд ирмэхийн зуурт баярлах уйлах хосолж, 

	Нүүрний үрчгэр атираа арилж тодрон байснаа, 

	Эрх хонгор охиндоо өвгөн ихэд баярлаж, 

	Элгэндээ түүнийгээ тэвэрч, хайрлаж энхрийлэн үнслээ.

	 

	Болсон учирсан хэргийг бүгдийг нь Жанбота хэллээ. 

	Бүргэдчин буурал өвгөн, Жекей хүүг өрөвдлөө. 

	Хамт ирсэн өвгөн, нэртэй оточ байжээ. 

	Хайрт залуу Жекейг эмнэж домнож эхэллээ.

	 

	Алсын уулсын дунд, аглаг зэлүүд нутагт

	Аргагүй болж тэд хэд хоног байлаа.

	Унтах нойроо хасаж Даулет Жекейг харгалзана. 

	Үнэндээ Жекейн өвчин гайгүй ч болж ирлээ.

	 

	Харахад залуу хүү ийнхүү гайгүй болсоор ч 

	Халуун шарх нь эдгэрсэн үү, бас л тийм үгүй.

	Өвчтэй эмзэглэн хэвтэхдээ Жанботад санаа зовно. 

	Өөрийн төрсөн дүү шиг үргэлж хайр хүрнэ.

	 

	Ардынхаа хүнч сэтгэлийг ариун зүрхэндээ шингээсэн 

	Азай буурал Даулет залууд нэн хайртай 

	Энхрий Жанбота шигээ үргэлж бодон сууна. 

	Энэ хүү л эдгэрвэл дэгдээхэй ч яамай гэнэ.

	 

	Өнжин хонон байтал Жекей улам дэвжсээр, 

	Өндийж босохоор барахгүй, ойр зуур явлаа.

	Хүний гарт оршгүй, хүсэл байсан дэгдээхэй 

	Хүлээн түүнийг ядах шиг дэрвэж байхыг нь харлаа.

	 

	Хүчирхэг бүргэдийн дэгдээхэйг хүрч очоод сонирхлоо. 

	Хэсэг мах аваад, гараараа түүнд өглөө.

	Онгон тэнгэрийн эзэн, омголон дархан чи 

	Ордог байжээ ингэж, эгэл хүний гарт.

	 

	Хөх огторгуйн хаан, эрэлхэг эмнэг Ага Иыга 

	Хүсэл мөрөөдөл болсоор хэчнээн оныг элээв. 

	Ингээд бид чамайг ан гөрөөнд тавихад 

	Эрдүү бардам чамаас ямар амьтан мултрах вэ?

	 

	Хүсэх мөрөөдөхийн хүчинд хүн зориуд бүтээсэн юм шиг 

	Хүчит чийрэг хөл, хурдан шаламгай далавч

	Хурц улаан нүд, махигар идэт хумс чинь

	Хорвоогийн жигүүртний хааны аливаа шидийг цогцолжээ.

	 

	Тас хархан өд, жигүүрийн нь эрдэнийн цагаан сөд, 

	Далавчны нь үзүүрийн жад, мухар төө сайхан. 

	Дух бөндгөр, хамар нь хуцынх шиг нимгэн этгээд 

	Толгой нь занхгар, чамд таарах томго12 хаана байна?

	 

	Эр хүн гартаа ийм бүргэд барьсныг

	Энэ яваа насандаа эс үзсэн бил ээ. 

	Эрхэм энэ бүргэдийг аваад анд гардаг. 

	Эр морь хүү хоёр төрөх цаг болжээ. 

	 

	Хүссэн бүргэдээ барьсан хүүгийн сайн нь чи. 

	Хөвчин дэлхий хүйсэд өөр ийм бүргэд байхгүй. 

	Зоригт баатар эр минь түргэн эрүүл бол 

	Золбоо хийморио сэргээх цаг нэгэнт иржээ.

	 

	— Өвгөн ах таныхаа цайлган сэтгэлд баярлалаа. 

	Өр зүрх минь уярч, нимгэн зөөлөн боллоо. 

	Амь насыг минь аварсан ачит дүү Жанботаад 

	Ага Иыгын дэгдээхэйг өгье гэж Жекей өгүүллээ.

	 

	Хонгор цагаан сэтгэлтэй залуу хүүгийн үгэнд 

	Хоёргүй үнэн зүрхнээсээ Даулет өвгөн баясавч,

	Энхрий Жанботааг бодоод элэг зүрх өвдөнө.

	Энэ чигээр насыг барахгүй хойно яана гэнэ...

	 

	Охиноо хүү болгож, сэтгэлээ хуурч явлаа. 

	Одоо цааш нь хүүтэй байх арга алдарлаа.

	Охин л заяасан хойно хүний болон хулждаг. 

	Орчлонд ганц охинтой, эрд булаалгах нь ч лавтай...

	 

	Хэзээ ч ийм юм болохгүй юм шиг санаж, 

	Хэнхдэг цээжээ цатгаж, амгалан явсан юм сан. 

	Хэлэхгүй гуйхгүй ирдэг цагийн жам хэцүү еэ. 

	Хэрхэх байна даа би гээд өвгөн нуусхийн уйлав.

	 

	Даулет өвгөн Жекейд санаж бодсон бүхнээ

	Дав даруйхан хэлчихээр гэнэтхэн нэг шийдсэнээ, 

	Арай ч шуудхан хэлсэнгүй, аяар холуур тойруулсхийж 

	Ар нутагтаа буцъя, цаг ч биш болох нь...

	 

	Зээр хөөсөн анчин шиг дэгдээхэйн хойноос явсаар 

	Хээр ингэж танилцах нэг учир байжээ.

	Тэнгэр дээдэс өршөөхдөө цорын ганц ч биш, 

	Энгэр юүгээн дэлгэн хоёр дэгдээхэй хайрлалаа. 

	 

	Чиний нутгийг бодвол, өвгөн ахынх чинь ойрхон. 

	Миний гэрт очоод, бүр эдгэрээд харь даа. 

	Амьдралын хэцүү замын үзүүрт хоёр хүү минь, 

	Ах дүү мэт танилцлаа гэж Даулет түүнд хэлэхэд,

	 

	Ариухан сэтгэлт Жекей, өвгөний үгэнд урамшив. 

	Ангийн хүрэн морио тайлж аваад эмээллэв.

	Дээдэс тэнгэртээ сүслээд, Жанбота ч мордоход бэлдэв. 

	Дэгдээхэйг аятайхан ороож, нутгийн замд оров.

	 

	Тэмүүлж зүтгэсээр яваад, ус нутагтаа иржээ.

	Тэгж ирснийхээ өлзийд шар толгойт13 хонь мууллаа. 

	Хонгор Жекейг эдгэрэхээр, хоёр хүүд зориулж 

	Хосгүй сайхан хурим хийхийг өвгөн бодлоо.

	 

	Домогт Ага Иыгад гоёхон тугар14 урлаж суулгав. 

	Дотнолон эрхэмлэж мөрөнд нь шар шувууны өд хадав15 

	Алдарт Ага Иыга хүний гарт орсон тухай, 

	Авиа чимээ чихнээс чихэнд гялбаа шиг түгэв.

	 

	Өвгөн Даулетийн ухаан далай мэт уудам, 

	Мөнгөн ус алмас эрдэнээр эм тун бариад16 

	Жекейг эдгэрүүлэх гэж зүйл зүйлээр үзлээ. 

	Жанбота ч гэсэн адилхан асарч сувилан байлаа.

	 

	Тунасан муухай хавдар Жекейн нүүрнээс арилж,

	Таяг тулаад тэр нар салхинд гарна.

	Жанботагийн мөр түшиж, нэг удаа гарахдаа 

	Сайхан хар гэзгээ нуун дарсны нь харчихлаа.

	 

	Ботаагийн****17 хэн байсныг одоо л тэр мэдлээ. 

	«Ерке жора18 байсны нь эргэлзээгүй ойлголоо. 

	Энэ өвгөн эмгэн хоёр нарт орчлонгийн дээр 

	Эрвийж дэрвийн хайрладаг энхрий охинтой байж. 

	 

	Хөх Оргилд байхдаа дүүдэй минь гэж дуудаад л 

	Хөглөж явснаа бодоход ичиж цочоод Жекей, 

	Амьдрал гэдэг яасан тохуу тоглоомтой юм бэ гээд 

	Ая зүйгээ олохгүй, буруу харан санаашрав.

	 

	Нууцыг нь Жекей мэдчихээр, Ботаа ч сэтгэл зовлоо. 

	Нүүр хийх газар, түүнд хаанаас олдох вэ. 

	Илчтэй хөөрхөн гарыг нь Жекей барьсаар байна. 

	Ингээд л бариулаад байхаас өөр ч юм бодогдсонгүй.

	 

	Одоо Ботаагийн нууц нэгэнт илэрсэн болохоор 

	Охин дүү минь гэж Жекей нэрлэх боллоо. 

	Гэвч сэтгэл зүрх нь догдлоод байх боллоо. 

	Гэнэн халуун долгилол юунд хүргэдэг юм бол.

	 

	Олон янзын бодол, уушги зүрхийг оволзуулна. 

	Олж барих жолоо гарт баригдахгүй боллоо. 

	Жанбота түүнийг ах гэж дуудах гэхэд 

	Жекей түүний өмнөөс, дүү минь гэхээс татгалзана.

	 

	Жекей нэг өдөр, хоёр таягаа барьсаар, 

	Зөөлөн аяар алхлан, гэрт орж ирлээ. 

	Хоёр буурлын царай нэг харахад ч баяртай. 

	Холын ганц хүүд юу гэж хэлэх нь ч бэрхтэй.

	 

	Сайхан хар үсээ самнаж сууна Жанбота, 

	Саруул тунгалаг царайд нь ягаан туяа татна. 

	Эр хүнийг хуурч, ингэж тоглож болох уу? гэж 

	Инээд хөөр болгож, үгийн үзүүр гаргалаа.

	 

	Урьд өмнө харалцаагүй улаан нүүрийг яах вэ? 

	Уулын мухарт уулзсан гээд найр тавих хэцүү. 

	Ахархан цагт өнгөрүүлсэн, зовлонт өөрийн учрал 

	Алсдаа юу болохыг хэлэхгүй ч сэтгэл зовооно.

	 

	Тэнгэр дээдэс заяасан үйлийг дагахаас биш, 

	Тэрсэлж түүний өөдөөс яваад хаа хүрэх вэ. 

	Зөн бэлгээр мэдэх өчүүхэн ч юм алга. 

	Зүрх сэтгэл минь л олон өнгөөр өвдөнө.

	 

	Арван найман нас хүрсэн хэдий атугай

	Аливаа эрийн нүднээ тороогүй өдий тулсан юм. 

	Бүсгүй хүн хойно, бусдын болоод хулждаг 

	Бид түүнийг яах вэ гэж аав ээж минь зовдог...

	 

	Оюун санаандаа бодсоныгоо Жанбота ингэж хэлээд, 

	Огцом уртаар татуулж санаа алдах дээр нь, 

	Одоо хойших замыг чинь би мэднэ гэмээр 

	Онцын сонин бодол Жекей хүүд төржээ.

	 

	Үнэн зүрхний чинь үгийг сонслоо Жанбота минь, 

	Үзүүр хязгааргүй баярлаж байна би чинь

	Хайр сэтгэл чинь өршөөж, хувь ерөөл бүрдвэл 

	Хайрт аав ээжээ, нэгэн гэрт нийлүүлчихсэн гэхэд,

	 

	— Миний аав ээжид, хөрөнгө мал дутаагүй, 

	Мятаршгүй түшиг, сайн хүү үгүйлэгдэж байна. 

	Би сайн мэдэхгүй, аав ээждээ хэлье дээ. 

	Буурал тэд л мэднэ гэж Жанбота өгүүлжээ.

	 

	Амраг залуусын үг сүх, иш хоёр шиг таарав. 

	Атгалцсан гараас өөр гэрч тэрүүхэнд алга. 

	Ага Иыгын дэгдээхэйн нялх үс гуужиж, 

	Ангал хатуу далавч нь урган гүйцэж ирэв.

	 

	Эхийн сайхан сэтгэлээр Жанботаагийн ээж 

	Анар Эргэн тойрны олонд нэрд гарсан бүсгүй,

	Жёкей хүүгийн тухайд нөхөртэйгөө санаа нийлжээ. 

	Жанботаагийнхаа хувьд баярлах нь түмэн зүйл.

	 

	Өвчин эмгэг нь эдгэрч, Жекей эрүүл боллоо.

	Өвгөн Даулет түүнийг өөрийн хүү шиг энэрнэ.

	Наадам тоглоомоор Жекей «Кушек күйеү19» гэж дуудна» 

	Нутгийн олны дунд энэ үг түглээ.

	 

	Зовлонт өвчнөөс салсан нэг баяр байна.

	Зорьсон хэргээ бүтээсэн хоёр баяр байна.

	Ага Иыгынхаа дэгдээхэйг аваад нутагтаа харь.

	Аав ээждээ золгож үз гэж Даулет өвгөн хэлэв.

	 

	Эрдэнэт өд нь гүйцэж, дэгдээхэй чинь нисэх боллоо. 

	Эртхэн анд сургаж, уяа сойлд нь дасга.

	Хад чулуун зүрхтэй, хан бүргэд үүнийхээ

	Хав чадлыг үзэх цаг гэж өвгөн бас хэллээ.

	 

	— Алтан залуу насыг минь аварч та авлаа. 

	Аав болгон түших хувь надад байжээ. 

	Итгэлт хүү чинь болъё, аз заяа мэдэг.

	Ийм нэгэн хүслийг минь өршөөн соёрхох бол уу.

	 

	Ядуу казахын хүү, ямар л бол би тийм.

	Янаг аав ээж минь ч яг л тантай адил. 

	Ботаа охин чинь заяаны ганц энхрий бол 

	Би бас хүний ганц, соёрхлоо хайрла.

	 

	Энэ яваа насаа та бүхэндээ зориулъя.

	Эцэг эх хүний уужим сэтгэлээ үзүүл.

	Хэлснээ би буцаахгүй, дэгдээхэйгээ ч бэлэглэе.

	Хүссэн ганц хүслийг минь гүйцээ, гэж Жекей гуйв.

	 

	Шударга зантай Даулет бодож цөхсөн ч үгүй 

	Шулуун шийдмэг зангаараа Жекейд ингэж хэллээ. 

	Эх эцгээ баярлуул, элэг зүрхийг нь дэвтээ. 

	Эргэж ир эндээ, өөр юу хэлэх вэ дээ.

	 

	Дээд тэнгэр өршөөг, зам чинь өлзийтэй байг. 

	Дэвдэг цаг өнгөрлөө, нас дал хүрлээ. 

	Дэгдээхэйг би авахгүй, чамд үүрд үлдэнэ. 

	Дэмжиж сойж уялцаг, хонгор Жабота минь.

	 

	Алс нутгийн замд Жекей хүү мордлоо. 

	Ага Иыгын дэгдээхэйг нь авч өглөө Даулет. 

	Хонгор хайртай Жанбота нь даган байж үлдлээ. 

	Холоос түргэн ирэхийг нь хүсэн байж саллаа.

	 

	Жекей нутагтаа очсон нь

	Эргэх хаврын улиралд Жекей гэрээсээ гарсан. 

	Эх эцэг нь хүүгээ харан харуулдан суусаар. 

	Эндэж осолдов уу, эсэн мэнд үү мэдэхгүй. 

	Эрж сураглан явъя, хүн бүл байдаггүй.

	 

	Өндөр тэнгэр эцэг минь, өршөөж ивээж хайрла.

	Өнчин ганц хүү минь, эрүүл энх яваг гэж 

	Өдөр шөнөгүй хүлээсэн эцэг эх хоёр нь 

	Өл хоолгүй хүлээн, өнийн юм бодон сууна.

	 

	Ага Иыгын дэгдээхэйг авахаар жил бүр явна. 

	Авч ирсэн удаа нэг ч байсангүй бил ээ.

	Гэхдээ ингэж ер удаж түддэггүй юм сан

	Гэгээн тэнгэр дээдэс минь юу болох нь энэ вэ.

	 

	Баян зун өнгөрч, шаргал намар боллоо.

	Бага жаахан хүү минь мэдээ сураг алга.

	Өнөр түмэн ард нь намаржаа өвөлжөөндөө ойртоход, 

	Өвгөн эмгэн хоёр тэднийг бараадан нүүсээр...

	 

	Салхин хурдан гүйдэлтэй, сайхан хүрэнгээ унасан 

	Сэргэлэн хонгор хүү нь нүүдлийн зам хөөсөөр 

	Ага Иыгын дэгдээхэйг гар дээрээ дэрвүүлсээр 

	Аав ээж хоёртоо хүрч ирээд золголоо.

	 

	Насан болсон эжий нь сүүгээ өргөн тослоо. 

	Наргианч хөөрхөн багачууд хөхөн хөгжин угтлаа. 

	Хайртай буурал аав нь халгин уйлаад тэвэрлээ. 

	Хатуу дарсан зовлон цээжин дээрээс хөнгөрлөө.

	 

	Ага Иыгын дэгдээхэйг ам дамжин магтана.

	Алт мөнгөөр худалдахыг хошуу цорвойн гуйна. 

	Хөрөнгө чинээтэй баячууд холхин хөндөлдөн өрсөнө. 

	Хөмрөг сангаа юүлэх гэж маргаан мэтгээн болно.

	 

	Агт морины сайхныг амлаж байх нь ч олон 

	Атан тэмээний олноор гайхуулж байх нь ч хачин 

	Бардам дээрэнгүй зарим нь хүч омог ч гаргана. 

	Барьсан эзэн Жекей тэдэнд юунд өгөх вэ дээ.

	 

	Ага Иыгын алдар алсын алс хүртэл цуурайлна. 

	Адаг сүүлийн баячууд азаргаар адуу заана. 

	Ноёд баядаа төлөөлсөн илч зарлага давхилдана. 

	Нэг ч хүнд Жекей аз жаргалаа худалдахгүй гэнэ.

	 

	Жуман гэдэг баян, охиноо барьж өгнө гэнэ. 

	Жекей түүнийг юунд хүсэн таалах ажээ. 

	Касгарбай гэдэг тайж хүчээр булаана гэнэ. 

	Гарт орсон жаргалаа Жекей хаанаас алдах вэ.

	 

	Хутагт тайж түшмэд эрх дархтай шүү дээ. 

	Хурдан тэдэнд өгчихвөл хожим хойно нь нүүртэй 

	Хоосон туньж байгаад зүгээр алдаж орхивол 

	Хохь болохоос цаашгүй гэж явуулын тахрууд ятгана.

	 

	Хар толгойг чинь яахаа ноёд түшмэд мэднэ. 

	Халуун сэргэг дээр нь тэднийг түшвэл амар. 

	Хагарал тэмцээн гарвал харц олон зовно. 

	Хар нүгэл бүү хий гэж зарим нь бас үглэнэ.

	 

	Ашиг завшаан эрсэн зусар бялдууч зарим нь 

	Арга мэхийг нь олж Ага Иыгыг салгаад

	Шунахай сувдаг хэргэмтэндээ дээр өргөн бариад 

	Сүр нэрээ өндөрлүүлэхийг мэрийн байх нь үзэгдэнэ.

	 

	Алд биеэ зовоож явж, олж барьсан юм. 

	Алтан амиа үрж явж, Хөх Оргилоос авсан юм. 

	Энэ бие минь үрэгдвэл нэг нь олзолно уу гэхээс 

	Эсэн мэнд цагтаа өгөхгүй гэж Жекей тэдэнд өчнө.

	 

	Алт мөнгө цутгаад, над буян хурахгүй. 

	Ариун хөлсөө асгаруулсан, ажил над хоол юм. 

	Бүргэдээ хэнд ч өгөхгүй, битгий намайг сүрдүүл. 

	Булай зангаа тат гэж Касгарбайд тэр хэллээ.

	 

	Эршүүд хатуу үгтэй, Жекей хүүгийн үгэнд 

	Эгдүү нь хүрсэн Касгарбай шазуур зуун занаад 

	Гуйгаад өгөхгүй болбол чинь дөнгөнө чамайг гээд 

	Гурамсан суран ташуураа бариад омогтой оджээ.

	 

	Хэл нь эргэхгүй болтол хатуу үг сонссон. 

	Хэрцгий зантай Касгарбайн хор хонзон оволзоно. 

	Олныг ташуураар сүрдүүлсэн савдаг зантай тэр 

	Олиггүй муухай санаагаар ов мэх эрэлхийллээ.

	 

	Тайж Касгарбай дээш нь гүтгэлт гомдол мэдүүллээ. 

	Түрэмгий хар санаагаа тэр мэдүүлэгт шингээлээ. 

	Харцын хүү Жекей хамгийн муухай доромжлов гэлээ. 

	Хариу болгож бүргэдийг нь авч өгөхийг гуйлаа.

	 

	Цуст хар хавх гэж олонд занагдсан хочтой,

	Цүдгэр тарган хэвлийтэй, зандалч муу Касгарбай 

	Том хамраа сарталзуулан, цээжээ түрэн цүлхэлзэнэ. 

	Түмэн хорын шившиг бузар сүүхий эрэлхийлнэ.

	 

	Ага Иыгы нь салгах гэсэн түүнээс Жекей айхгүй, 

	Ард түмний дэмжлэг Алтайн уул шиг санагдана. 

	Харин өргөн ардын төмөр хүрээ хүчнээс 

	Хаагуур яаж гарахаа Касгарбай тайж бодно.

	 

	Булай арга өвөртөлсөн бүлэг хүмүүс илгээсэн 

	Бузар Касгарбайн явуулгыг мань Жекейнхэн мэдээд 

	Үнэтэй цайтай бэлгээр тэдний толгойг эргүүлээд 

	Үзэлцэхээр ирсэн замаар нь үдэж мордуулаад явуулчхав.

	 

	Ард түмнийг муулбал адагт нь өөрөө зовно.

	Ариун сайхан үйлсийг нь алдруулж чадахгүй гэдэг үнэн... 

	Жекей хүүгийн нэрийг харлуулах гэж мэрийсэн 

	Зэвүүн Касгарбайн өшөө газар авсангүй унав.

	 

	Ардаг хүрэнгээ унаад Жекей хүү хатируулна. 

	Ард олон нь хараад, бахдан баясан хүүрнэнэ. 

	Ядуу хоосон ч гэсэн ардын хайртай хүү 

	Явсан газар бүрд нь алдар нэр нь цуутай

	 

	Дөмөг сайхан хүрэнгээ тэжээн арчлан маллана. 

	Дөлтэй эрдүү бүргэдээ хүч тавин тордоно. 

	Ид шидийг нь үзэх гэхээс сэтгэл яаран тэмүүлнэ. 

	Идэр залуу цагийн цог жавхлан бадарна.

	 

	Баяд ноёд хүний агь танхил биш ч 

	Барлаг ядуу залуусын цог дөл нь юм. 

	Ахлах захлах гэдгийг ариун шүтээн болгоно. 

	Асар гүн журамтай одтой төрсөн хүү юм.

	 

	Бүх насны нь хүсэл ан гөрөө хийж,

	Бүргэд гардан сургаж, үнэг чоно бариулах, 

	Тэнэгэр сайхан нутагтаа эрх дураар амьдрах

	Түүний дундаас Ага Иыгыг барих гол хүсэл нь байжээ.

	 

	Муу сайнаа нуулгүй, ёроол уудлан ярилцдаг 

	Муухай сайхан үгээр цэц мэрэг булаалддаг 

	Үеийн найз Ботан нь нэгэн өдөр иржээ. 

	Үнэндээ тэр хоёр баяр хөөр болжээ.

	 

	Уул нуруу бүрхсэн цастай өвөл ирлээ. 

	Урам зоригоо сэргээн Жекей хүү агнана. 

	Хүү морь хоёр ч үзтэл сайхан ч гэсэн 

	Хүүхэн хонгороо мартдаг нь яаж байгаа нь тэр вэ.

	 

	Журамт хонгор хүүхнээ санан дурсах боллоо.

	Жекей хүү түүндээ хүрч золгохоор шийдлээ. 

	Хан буурал аавдаа Ага Иыгаа захилаа. 

	Хайртай сайхан ээж нь түргэн ирэхийг гуйна.

	 

	Янаг хайрт Жанбота нь хүсэн хүлээн суужээ. 

	Ээж аав хоёр нь ч мөрөөдөн санаж байжээ.

	Өвгөн эмгэн хоёр, тэр хоёрыг гэрлүүлжээ. 

	Өлзийт сайхан үгээ сурган ерөөн хэлжээ.

	 

	Амраг нөхрөө дагаад төрсөн гэрээс гарч 

	Алсын замд мордлоо хонгор Жанбота хүүхэн 

	Хувьтай энхрий охиноо заяаны нь эр нөхөрт нь 

	Худалдаа арилжаагүй өгсөндөө аав ээж нь баярлана.

	 

	Жекейн аав ээжийнд бас л хурим найр, 

	Золтой жаргалтай амьдралаа тэр хоёр эхлэв. 

	Үзэсгэлэн гуа янаг, нэг насны баяр 

	Бүргэд, морь, хүү бүгдээр зохисон нь баясгалан.

	 

	Ага Иыга анд гарсан нь

	Хагдарч шарласан өвсөнд мөнгөн хяруу бууж, 

	Ханхар хөх тэнгэрт өтгөн үүлс хөшилдөнө. 

	Шинэ цас унаж, үнэг хөөх боллоо гэж 

	Шижгэр залуу настан морь, бүргэдээ зэхлээ.

	 

	Онгон аглаг уулын эмнэг залуу бүргэдийг

	Омог аагийг нь дарж, ан гөрөөнд сурган,

	Зарим нь нойр гээн, уйгагүй үргэлж ноцолдоход, 

	Зарим нь алдчих вий гээд оосор чиргүүл ч зүүнэ.

	 

	Ид хавтай саршагаа20 гараас ер салгалгүй, 

	Морь унан зарим нь шөнөжин ажин сахина. 

	Миний бүргэдийн нүд хурц, далавч нь эгц 

	Жил минь ч орсон учиртай гэж зарим нь онгирно.

	 

	Ага Иыга дасгалд гарч, шырганд21 гялсхийтэл буулаа. 

	Анд түүнийг тавьсан чинь эхлээд л чоно барилаа. 

	Асар их удсангүй Ага Иыга, ирвэс барьсан чимээ 

	Алтайн ард олонд сумнаас хурдан түглээ.

	 

	Сар өдөр улирсаар, балапан22 цаг нь хальж, 

	Сайхан төрсөн Ага Иыга тирнек23 насанд хүрэв. 

	Тастүлек24 насанд хүрэхдээ, даяарт алдар түгэв. 

	Кумтүлек25 настай болохдоо бүхний хайр хүлээв.

	 

	Ана26 настай болохдоо ааг хүч нь бүрдлээ. 

	Уулын бор гөрөөсийг туулай шиг л атгалаа. 

	Кана27 настай болохдоо, яасан гэж санана даа. 

	Хүрдэггүй барьдаггүй ан алга болох нь тэр.

	 

	Дайрсан бүхнээ л барьдаг Ага Иыга сайхнаа, 

	Дархан ийм уябасарыг28 урьд хэн үзлээ. 

	Жекей Жанбота хоёрын аз жаргал цэцэглэсээр 

	Залуу найз нарынхаа ерөөлийг өвөрлөсөөр...

	 

	Касгарбай тайжийн хор гал дөл шиг шатна.

	Гай хор цацахаар, хар сүүдэр шиг сүүмэлзэнэ. 

	Тэнгэр дээдэс өршөөж, хувь учрал тохиовол, 

	Түрэмгий зэрлэг бүргэд шиг Жекейг базахыг хичээнэ.

	 

	Амраг хонгор Жанботаагийнхаа аав ээжийг эргэхээр 

	Алсын замд мордлоо анчин хүү Жекей, 

	Амлаж болзсон хугацаа гурван хоногоор хэтэрлээ. 

	Ага Иыга анд нисэх гээд Жанботааг тэвдүүллээ.

	 

	Жекей хадмынхаа нутгаас тээр хойно эргэлээ. 

	Зургаан хоног Ага Иыга тэсэж ядан уягдлаа. 

	Гэртээ харих замд Жанкайд мөр элбэг үзээд, 

	Гэдрэг эгж ирээд, тэнд агнахаар шийдлээ.

	 

	Харьж гэртээ ирлээ, хайртай янагтайгаа уулзлаа. 

	Хариу анд гарахаар хам хум төхөөрлөө. 

	Агт морио эмээллэлээ. ажлын бээлий хийлээ. 

	Ага Иыгаа өргөн андаа явах гэтэл,

	 

	Халуун янаг Жанбота нь хаалга хөндлөн зогслоо. 

	Хар нүдээ бүлтэлзүүлэн хачин юм бодмогложээ. 

	Өөрийн ханийн үгийг сонсохоор Жекей саатлаа. 

	Өршөөл хайр гуйх мэт Жанбота ингэж хэллээ:

	 

	— Ага Иыга бүргэд чинь хагшиж цэрвээд байлаа. 

	Ааг омог нь хураад, уур хилэнтэй ч шиг үзэгдлээ. 

	Оосор уяагаа тасалчих гээд тогтож ядах нь сүртэй. 

	Огторгуй тэнгэр өөд дүүлэн тэмүүлэх нь жигтэй.

	 

	Төвшин дөлгөөн байдал нь нэг л биш боллоо.

	Тугар модоо ч болтугай базаж ноцоод байлаа. 

	Томго ногтоо ч тогтоохгүй, мултлах шувтлах гээд 

	Тун ч их зүдрээлээ, энэ юуны жиг вэ?

	 

	Эр хүний цээжин дэхийг өнгийж мэдэх хэцүү шиг, 

	Энэ бүргэдийн аашны уг үндсийг олохгүй юм.

	Элдэв л юм бодлоо, миний мунхгийнх байтугай, 

	Эндээ гэхэд би чинь эмээж суусан минь их ээ.

	 

	Үнэн сэтгэлээсээ хэлэхэд өнөө явахыг азна.

	Өнөө, өглөө хоёрт ялгаа юу байх вэ.

	Өчүүхэн миний зөнд гайхах юмгүй болтугай ч, 

	Өр зүрхний чинь хань хэлж байгааг бод доо.

	 

	Жанботаагийнхаа энэ үгэнд сэрвэсхийсэн ч юмгүй, 

	Зүгээр л тохуу тоглоом болгоод Жекей нь мордохдоо, 

	— Ороо засаад хүлээ дээ, орой намайгаа хүндэл дээ гээд 

	Огт жишим ч үгүй мордоод тэр нь явж дээ.

	 

	 

	Хэрэг болж магад даа, хэрсүүрхэж бодох ч бол уу гээд 

	Хэдэн эгзэгтэй үгийг үдэх замд захилаа.

	Жекей тэгээд явлаа, төдхөн далд орлоо. 

	Жанбота ард нь үлдлээ, алаг нүд нь нулимстай.

	 

	— Яасан гэнэхэн байна даа, янаг хайрт чи минь 

	Яавал хүний үгийг ухаж ухаардаг болгоно доо. 

	Оорцог ганцаар явахаар, үргээгч хүн ч дагуулаасай. 

	Осол эндэл гэдэг хэзээ хэлж ирдэг сэн бил ээ.

	 

	Тэнгэр зэгэл саарал үүлс сүртэй дүртэй. 

	Газар хөлдүү царцуу, салхи хүчтэй ууртай.

	Бүргэд нэг л яараад, шуугин ухасхийх гээд байхаар 

	Бариад яах вэ гээд томгы нь аваад тавилаа.

	 

	Хадан байцууд харлаж, хавцал амаа ангайна. 

	Хавийн араатан цочиж, хааш яаш давхина. 

	Ага Иыга өндрөө авлаа, алгуур хэд эргэлээ. 

	Агшинд далавчаа хамхилаа, алтан сум шиг шуугилаа.

	 

	Мориндоо ташуур өгч, Жекей яаран довтолголоо. 

	Могой цоохор ирвэс дээр Ага Иыга ч буулаа. 

	Араатан жигүүртэн хоёр ана мана үзэлцсэнээ, 

	Алд сүүлээ шарван, аюулт ирвэс бархирна.

	 

	Хурдан сайхан хөлөг нь тэнхээ мэдэн жирийнэ. 

	Хоромхон зуурт хүртэл буу тасхийн дуу гарлаа. 

	Шархтай цоохор ирвэс сүүл хавчин хулжлаа.

	Саруул тэнгэрийн Ага Иыга ганцхан дуугараад сарвайлаа.

	 

	Аугаа тэнгэрийн Ага Иыга алтан амиа алджээ. 

	Аюулт хар дайсан анаж байгаад бууджээ. 

	Гэгээн тэнгэр эцэг, гэрэлт мэлмийгээ тусга. 

	Гэмтэн хортон дайснаа гэсгээн цээрлүүлж өг.

	 

	Уур хилэнгийн галаар Жекей асан дүрэлзлээ. 

	Хүүр болгон устгахаар дайснаа эрэн мордлоо. 

	Атаат хар дайсан нь хүн юм хойно олдлоо. 

	Ага Иыга шигээ эрч хүчтэй буулаа.

	 

	Заналт хар дайсанд зайлах ч газар алга.

	Занасан хүү Жекейгээс мултрах ч мэх алга.

	Ач тач барилцлаа, атаат дайсан хороогдлоо.

	Ага Иыга шиг нь бархираад нарт орчлонгоос тониллоо.

	 

	Ага Иыга дээрээ эргэж Жекей ирлээ.

	Алдарсан бие нь хөврөөд, ариухан сөд нь хийснэ. 

	Хөөрхий бүргэдээ тэврээд, уйлан хайлан гаслав. 

	Хөнөөж хорломоор санагдлаа, өөрийн биеийг ч болтугай.

	 

	Хялгас ч тавиад үлээсэн тас хэрчим хурц

	Хүйтэн төмөр хутгыг цээжин дээрээ барив. 

	Уурын зуурд мунхгийг ухааны саруул яллаа.

	Урт хутгатай гарыг нөгөө гар нь дарна.

	Уур хилэнгийн хүчин намхарч буурч ирлээ.

	 

	Уудам цээжээ тэнийтэл хээрийн салхи залгилаа.

	Суух бүргэдээ алдсан тугар модоо шидлээ. 

	Унах морио түшиж, эргэлзэж тээнэгэлзэн зогслоо.

	 

	Үүрсэн буугаа авч хад цохин хаялаа.

	Уярсан сэтгэлийн эрхэнд даарах хөрөх ч мартагдлаа. 

	Ага Иыгынхаа хажууд хээр сууж хонолоо.

	Амраг Жанботаагаа бодоод гэр зүглэн гэлдэрлээ.

	 

	Гашуун хар гуниг, гэр орныхны нь хамарлаа. 

	Гайхамшигт Ага Иыгаа өрөвдөж дурсан уйлцгаалаа.

	Үдэш орой болохоор уй гашууг тайлж

	Үнэн журамт Жанботаа нь ингэж хэллээ Жекейд:

	 

	— Алтан өд нь гүйцэж, ангаахай жил нь өнгөрөхөөр 

	Аймхай хөх чоно дээр андгайтай юм шиг буулаа. 

	Тирнек нас гүйцэж тэнхээ нэмж байхдаа

	Тэнтгэр цоохор ирвэсийг товхийтэл барьсан юм сан.

	 

	Тастүлек нас нь болоход таван шид нь бүрдэж 

	Тааралдсан ан бүрийг тас атгаж байсан сан. 

	Ана нас нь болоход үнэгээр тоглоом хийж 

	Агаар тэнгэрийн мандлаар арвалзуулан нисдэг сэн. 

	 

	Кана нас нь болоход гайхамшиг эрдэм нь цогцоллоо. 

	Касгарбай тайж хорлолоо, гай зовлон тарилаа. 

	Өөдөө хаясан чулуу өөрийн толгойд бууна. 

	Өөдгүй түүний толгойд түмний хараал хүрнэ.

	 

	Ард түмэн догширвол, аянга цахилгааны хүчтэй. 

	Аянга цахилгааны хүчнээс, аюулт дайсан бултахгүй. 

	Ард түмний хайрыг Ага Иыга авсан юм.

	Ага Иыга эргэнэ, ард түмэн азтай гэв.

	 

	Бүрхэг хар гуниг Жекейн цээжийг дарж,

	Бөгтийн суусаар тэр нуруу нь гарахаа шахав. 

	Ага Иыгаа алдсаны нь баяд ноёд мэдээд 

	Ам асууж элдэвлэн, бах таваа хангана.

	 

	Анд нөхөд олон нь ая тал засна. 

	Ах дүүс бүгд нь зориг самбаа өгнө.

	Гэвч хүрэн морь нь уяан дээр ганцаар,

	Хөөрхий Жекейн амьдралд нэмэр болох өнгөрчээ.

	 

	Ага Иыгынхаа толгойд яв цав тааруулж

	Ардаг даагаар авсан мөнгөтэй томгоо бүрэлхэв. 

	Алдарт бүргэддээ төхөөрсөн бусад тоног зүйлээ 

	Ассан галдаа өргөж, хоосон хонгио болов.

	 

	Элэг зүрхний хайрт, эрхэм хүүхэн Жанботаа, 

	Эр нөхрийн гунигийг элдэв янзаар хувааж, 

	Энх эсэн суувал, эргэх цаг ирнэ. 

	Энэ чигээр дуусахгүй гэж ая зүй засна.

	 

	Цагаан өвөл өнгөрч ногоон зун ирлээ.

	Цадиггүй холын зусланд нутгийн айлууд хөдөллөө. 

	Ага Иыгаа хайрласан Хөх Оргил мэлтийхэд 

	Алаг нүднийхээ нулимсыг Жекейн хүү мэлмэрүүлнэ.

	 

	Хөх Сүмбэр Оргил түүний сэтгэлийг хөдөлгөв. 

	Хүрэн мориныхоо нуруунд хуучин эмээл тохов. 

	Урьд хүрсэн газраа эгж очмоор санагдав. 

	Учрал ерөөл байвал юу ч бил ээ гэж бодов.

	 

	Хан буурал аав, хайрт дотно гэргий нь 

	Хамтдаа түүнийг үдэв, өөр хэн ч мэдсэнгүй. 

	Аануухан гурав хоноод урьд хүрдэг газраа, 

	Арай чамай зүтгэсээр долоо хонож очлоо.

	 

	Жемкейтийн хөтөлд гарав, ердөө л аг чиг, 

	Жигтэйхэн шаагин урсана, уулын ширүүн гол, 

	Ага Иыгын дэгдээхэйг авсан газар хоосон29 

	Аль зүг явахаа мэдэхүйеэ бэрх болжээ.

	 

	Хөх тэнгэрт хөвсөн хөвөн цагаан үүл 

	Хүсэл болсон Ага Иыгатай хэчнээн адил юм бэ. 

	Адаглаад түүний барааг алсаас нэг харах сан гэхээс 

	Амарч унтъя ч гэсэн нойр нь ер хүрдэггүй.

	 

	Гар хэчнээн сунгаад цагаан үүлэнд хүрэхгүй. 

	Гайхамшигт Ага Иыга яг тийм болж дээ. 

	Жемкейтийн агуйд хүрдэг ганц ховор жим, 

	Зүрх сэтгэлд танил, ердийн жимээрээ үлджээ.

	 

	Мунгинаж зүдэрсээр явж, тээр дор орлоо. 

	Мушгирч шаагин угтлаа, голын халгиа урсгал. 

	Нүдэнд өртөх юм, хүний урамд алга даа. 

	Нуур нугын шувууд, мянга шуугиад ч яах вэ дээ.

	 

	Сум ч дүүлэн хүрэмгүй Жемкейтийн Хөх Оргилыг 

	Сунаж унатлаа зүтгэсээр дахин олж харлаа. 

	Хар нүдээ мэлмэртэл харан хараад цөхлөө. 

	Хамаг урам хугарахдаа ингэж тэр шүлэглэлээ:

	 

	— Эй Хөх Оргил минь, Хөх Оргил минь 

	Эрэлхэг Ага Иыга эргэж төрөөгүй юу... 

	Эзгүй ханхайх үүр чинь яасан эвгүй юм бэ.

	Энэлж шаналсан надтай юутай төстэй юм бэ.

	 

	Нисэн дүүлэн байдаг Ага Иыга хаачсан бэ? 

	Нутаг усаа орхин, хулжин холдон очоо юу.

	Үүрэндээ жиргэн байдаг шар амтай дэгдээхэйгээ 

	Үл таних өөр хүнд алдаа юу Хөх Оргил минь.

	 

	— Эй Хөх Оргил минь, Хөх Оргил минь. 

	Ингэж юундаа хоосон хонгио байнам бэ.

	Хүсэн ирсэн нүд минь хөхрөн таг мэлмэрээд, 

	Хөх тэнгэр баганадсан Хөх Оргилд хөлөрлөө дөө.

	 

	Эрдэнэ мэт эрхэм Ага Иыгынхаа дэгдээхэйг 

	Эрээд эрээд олохгүй, ингээд хоцрох гэж үү?

	Эрхэмлэж над хайрласан гайхамшигт өнөө дэгдээхэйг чинь 

	Элгэндээ цөсгүй Касгарбай эмтэлж надаас хагацаалаа. 

	 

	Хоосон ядуу олондоо ээлтэй Хөх Оргил минь, 

	Хойшид ч сүүн цагаан сэтгэлд дулаан дүнхийнэ. 

	Хорт муу санаатанд өстэй Хөх Оргил минь 

	Хойшид ч уур омогтой, зүрхэнд нь хүйтэн дүнхийнэ.

	 

	ТӨГСГӨЛ

	Хүний хүүгийн ухаан хязгааргүй тэнгис юм. 

	Хүсэл эрмэлзлийнхээ сайхнаар юуг ч тэр бүтээнэ. 

	Элчилгүй Хөх огторгуйд ч хөөрөн дүүлэн гарлаа. 

	Эрэлхэг Ага Иыгыг ч эрхэндээ тэр дагуулсан юм.

	 

	Алтайн сарьдаг оргилын оройн чимэг болсон 

	Алдарт Ага Иыгыг элгэндээ хэн тэвэрсэн бэ? 

	Ард түмнээс төрсөн аавын хүү тэвэрсэн юм. 

	Ард олны ухаан арван зүгт цацармал аа.

	 

	Казахын ардын цээжинд бүргэдийн олон домог 

	Халуун зүрхний нь цусыг халгиулж ирсэн түүхтэй. 

	Шегир паяндаа30 сүслэн анд морддог нь дэмий биш. 

	Цээжинд ургасан найраг минь ч цөлөөс хоосон соёолоогүй шүү

	 

	Өршөөлт Шегир Паян өнгө бүрийн бүргэд хайрласан гэж 

	Өвөг дээдэс Кусбекууд үр садандаа уламжлахдаа 

	Алтайн Ага Иыга Музбалага хамгийн сод дээд нь гэж 

	Ариунаа бахархан ярьдаг нь ийм л учиртай юм даа.

	 

	Усан хүрэн, уулын бор, цагаан хар сүүлт, 

	Тосон хар майгара31, Кезбе сары32 ч гэх шиг 

	Үзтэл олон янзын бүргэдийг хүмүүс мэддэг ч 

	Үүрэндээ ганцаар дэгдээхэйд33 үнэхээр хайраа өгдөг.

	 

	Харцага ёл, элээ, сар, начин шонхор,

	Хангарди, тас, шар шувуу, хэрээ ч гэх шиг

	Анч мэнч шувуу олон ч бүргэд бүгдийн гайхамшиг ч 

	Аанай шувуудтай нийлдэг тэнэг бүргэд гутамшиг34

	 

	Хэзээнээс казахын ард түмэн бүргэдэд хайртай байжээ. 

	Хэвшил заншил болсон уламжлалтай юм бүргэдийн... 

	Гар хоосон ядуугийн нь амьдралын нэг түшиг, 

	Гэр дүүрэн баядын нь амрахын нэг зугаа...

	 

	Ага Иыга ардын хайрын жигүүр байлаа.

	Атаат хар дайсан тэр жигүүрийг хугаллаа. 

	Жавхлант Хөх Оргил, Жекейн нүдийг булаасаар 

	Зовлонт хатуу амьдрал түүний насыг дарлаа.

	 

	Азгүй ийм учрал тохиолдож байсан нь үнэн юм.

	Ард түмэн тэгж хохирч явсан удаатай.

	Хүсэл зоригтоо хүрэх гээд олон эрчүүд яваад, 

	Гунигт хүнд төгсгөлөөр шувтарч байж бил ээ.

	 

	Алтайн ноёлог уулс ах дүү олуул юм.

	Алдарт Таван богд ах нь болон сүндэрлэдэг юм.

	Ага Иыгын нутаг Хөх оргил дүү нь бил ээ.

	Авхаалжит монгол залуус тугаа тэнд мандуулсан юм.

	 

	Золтой манай үе хаалгаа та нарт нээлээ.

	Золбоотой миний ач нар урагшаа зоригтой алхал. 

	Ард түмний минь Ага Иыга алтан жигүүрт залуус минь. 

	Аугаа монгол орондоо эв хамтын оргилыг сүндэрлүүлцгээ.

	 

	Казах хэлнээс Б. Бааст монголчлов 

	1960 оны IV. V сар

	Баян - Өлгий – Улаанбаатар

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	Хэвлэлтэд 1960 оны 9-р сарын 30-ны өдөр

	 

	Б-03358 

	 

	5050 ширхэг хэвлэв. 

	 

	Хэв хуудас 5

	Цаасны хэмжээ 84X108 1/32. 

	 

	Зах № 26

	 

	Сүхбаатарын нэрэмжит Төв Хэвлэх үйлдвэрт хэвлэв.

	Улаанбаатар Сүхбаатарын талбай - 2

	
Заметки

		[←1]
	 Паром — голоор хүмүүсийг зөөж гаргадаг онгоц 
 Паромчид - үйлчлэгчид




	[←2]
	 Хатгуур — алс холын нүүдлийн замд гэр барин тухлах аргагүй тул зөвхөн унь холбон бүрээс бүтээн барьж хонодог хөнгөн гэрийн нэр. (орчуулагч)




	[←3]
	 Айл гэрийг нүүлгэх буулгах, ачаа бараагаа эмхлэх цэгцлэх энэ ажилд эрэгтэйчүүд оролцдоггүй, зөвхөн бүсгүйчүүд бүх ажлыг хийдэг ийм учир ёс байсан юм. (орчуулагч)




	[←4]
	 Ага иыг музбалага гэдэг Алтай уулсын хамгийн өндөр, хамгийн хүйтэн мөст оргилд нутагладаг бүргэдийн нэр. Энэ бүргэд мөрөндөө жижиг цагаан үстэй, цавины нь үс үргэлж царцмал мөсөн шаргиатай явдаг. Энэ бол хамгийн сайн бүргэдийн шинж гэдэг. Хамгийн эрэмгий зоригт энэ бүргэд ямар ч анг барьдаг. (орчуулагч)




	[←5]
	 Чухам хамгийн сайн бүргэд л ямар ч анг тэгж, яаж ч хөдөлгөхгүй, ганцхан атгаад л яг хав дараад л суучихдаг гэж ярьдаг юм




	[←6]
	 Муу бүргэд барьсан антайгаа ноцолддог, зарим нь андаа дийлддэг, алддаг, зарим нь амь алдахад хүрдэг байна. (Орчуулагч)




	[←7]
	 Кусбек — хамгийн гарамгай бүргэдчин гэсэн үг. Бүргэдийг бүх талаар нь таван хуруу шигээ мэддэг хүн




	[←8]
	 Шора — Бүргэдийн талаар ардын цэцэн цэлмэг ухаантан хүний нэр. Ард түмэн Даулетын сайныг алдарт Кусбек Шоратай тэнцүүлэн өргөмжилж байна. (Орчуулагч)




	[←9]
	 Гуадан — Тасын төрлийн шувуу. Ан гөрөө хийдэггүй шувуу. Гэтэл Даулет түүнийг барьж анд сургаж, тэгэхээр нутгийнхан нь Даулетийг хосгүй ухаантай, аргатай гэж магтжээ. Гуадан шувуу улаан махнаас ясанд нь илүү дуртай, адуу тэмээний чөмгийг бүхлээр нь залгичихдаг гэж ярьдаг. Бас энэ шувууны мах цусыг хорт үүг эмнэхэд хэрэглэдэг гэдэг домог бий




	[←10]
	 Жазайл — бүргэдийг асрах маллах талаар нэрд гарсан бас нэг алдарт хүн. Шор гэдэг нь Жазайлын нэгэн гайхамшиг бүргэд нь ажээ. Дээр үед хүний ямар ч арга ухаан гаргасан мэхэнд орж баригддаггүй хамгийн хэцүү бүргэдийг барихад хэрэглэдэг өвөрмөц Жазайл Шор гэдэг буу байсан ч гэж бас ярьдаг. (Орчуулагч)




	[←11]
	 Кандыбалага — Бүргэдийн юунаас ч харьж буцашгүй эрэмгий эрэлхэг зоригийг алдаршуулсан үг. Сайн анчны ганзага заавал тостой явдаг шиг, ан гөрөөнд гарсан л цагтаа хэзээ ч олз омоггүй буцаж ирдэггүй бүргэдийг алдаршуулан өргөмжилсөн үг бол чухам энэ Кандыбалага гэдэг үг болно (орчуулагч)




	[←12]
	 Томго — бүргэдийн хошуунд өмсгөж байдаг битүү торлог ногт (орчуулагч)




	[←13]
	 Ямар нэгэн хэрэг үйлс бүтсэн буюу амьдралд онцгойлох учрал тохиол болбол заавал шар толгойтой хонийг алж, болсон тохиолдсон үйлсийг мялаадаг заншил казахын ард түмэнд байдаг (орчуулагч)




	[←14]
	 Тугар — бүргэдийг суулгадаг гурван хөлтэй модон зогсоол




	[←15]
	 Бүргэдийг хэт энхрийлж хайрлан сувдад суулгасан шар шувууны өдийг мөрөнд нь хаддаг ёс бий




	[←16]
	 Мөнгөн ус, алмаас эрдэнэ мэт ховор эрдэнэсийг ардын эмнэлэгт хэрэглэдэг байсан олон баримт бий




	[←17]
	 Жанботаг энхрийлэн дуудсан нэр




	[←18]
	 Ерке жора — Монголын энхрий хүүхэд гэсэн үг, цорын ганц охиноо бүстэй хүүхэд мэт хувцаслан энхрийлдэг ёс казахад байдаг байна. (орчуулагч)




	[←19]
	 «Кушик күйеү» Эхнэрийнхээ аав ээжийн нь гэрт нь орж суусан хүргэнийг доромжлон үзэж нэрлэсэн үг Харин энд Даулет, Жекейг тэгж доромжилсонгүй, энхрийлэх өнгөөр өгүүлжээ. (орчуулагч)




	[←20]
	 Сарша — эр бүргэдийг хэлж байна. Эр бүргэд ан гөрөөнд зориггүй аймхай байдаг. Анд гарсан ч туулайнаас өөр юм барьдаггүй бил ээ




	[←21]
	 Шырга — бүргэдийг анд сургахын тул урт чиргүүлд туулай мэт амьтныг уяж чирч бүргэдээр бариулж сурган дасгадаг арга - ажил




	[←22]
	 Балпан — бүргэдийн дэгдээхэйг хэлж байна




	[←23]
	 Тирнек — хоёр настай бүргэд




	[←24]
	 Тастүлек — гурван настай бүргэд




	[←25]
	 Кумтүлек — дөрвөн настай бүргэд (орчуулагч)




	[←26]
	 Ана — Таван настай бүргэд




	[←27]
	 Кана — Зургаан настай бүргэд




	[←28]
	 Уябасар — Эм бүргэдийг хэлж байна. Ан гөрөөнд гагцхүү эм бүргэд л чадамгай зоригтой сайн байдаг.
(Орчуулагч)




	[←29]
	 Бүргэд ангаахай, дэгдээхэйгээ нэг удаа хүнд авхуулбал дахин тэр газраа хэзээ ч үл ирнэ (Орчуулагч)




	[←30]
	 Шегир Паян — үгчлэн орчуулбал цэхэр нүдэт гэсэн үг. Цэхэр нүдэт бүргэдийг хамгийн сайн гэдэг. Ер нь Шегир Паян хэмээх нь бүргэдийн бурхан юм. Анчид анд гарахдаа ангийн ихийг, олзны арвиныг хайрла гэж энэ бурханд сүсэглэн гардаг ёс заншил байсан юм аа. Ага Иыгыг Шегир паяны үр садан гэх нь ч байдаг




	[←31]
	 Майгара — тас хар бүргэд гэсэн үг. Тосон хар бүргэдийн төрөл




	[←32]
	 Кезбе сары — явуул, тэнэмэл шар бүргэд гэж үргэлж хэсэн тэнэж явдаг өөр төрөл бүргэд




	[←33]
	 Бүргэд үүрэндээ цорын ганц ангаахай дэгдээхэйтэй байхыг хүмүүс их бэлгэшээдэг. Тийм дэгдээхэй том болохдоо хамгийн сайн анч бүргэд болдог гэдэг. (орчуулагч)




	[←34]
	 Зарим бүргэд дээрх олон шувуудтай ижилдэн сүрэглэж үе удмаа муутгах явдал байдаг (орчуулагч)

